
1. REZIME

Centralna harmonizacijska jedinica Federalnog ministarstva finansija (u daljem tekstu: CHJ FMF), na osnovu člana 7. Zakona o internoj reviziji u javnom sektoru u Federaciji Bosne i Hercegovine („Službene novine Federacije BiH“ br. 47/08 i 101/16, u daljem tekstu: Zakon o internoj reviziji), obavezna je izraditi godišnji konsolidovani izvještaj interne revizije koji putem ministra finansija dostavlja Vladi Federacije Bosne i Hercegovine na razmatranje i usvajanje. 


Godišnji konsolidovani izvještaj interne revizije (u daljem tekstu: Konsolidovani izvještaj) za 2017. godinu obuhvata period od 1. januara do 31. decembra 2017. godine, a izrađen je na osnovu 55 dostavljenih godišnjih izvještaja o obavljenim internim revizijama i aktivnostima internih revizora u organizacijama javnog sektora u Federaciji BiH u kojima su imenovani. 



Ovogodišnji konsolidovani izvještaj interne revizije čine i izvještaji interne revizije dostavljeni po prvi put od strane jedanaest javnih preduzeća, s obzirom da se odredbe Zakona o izmjenama i dopunama Zakona o internoj reviziji u javnom sektoru u Federaciji Bosne i Hercegovine („Službene novine Federacije“, broj: 101/16) odnose i na pravna lica u kojima Federacija, kantoni i jedinice lokalne samouprave imaju većinski vlasnički udjel (javna preduzeća i privredna društva).  
Urađena je analiza podataka iz 55 dostavljenih godišnjih izvještaja koja je obuhvatila informacije o aktivnostima interne revizije i obavljenim internim revizijama, broju obavljenih revizija, revidiranim područjima, najznačajnijim nalazima i preporukama, te statusu provođenja preporuka. 


Konsolidovani izvještaj za 2017. godinu, između ostalog, sadrži: 

· pregled podataka o obveznicima uspostave jedinica interne revizije i trenutni status interne revizije kod tih korisnika, 

· podatke o broju zaposlenih internih revizora, 

· podatke o realizovanim planiranim i vanrednim aktivnostima interne revizije tokom 2017. godine, 
· najznačajnija područja revidiranja i broj obavljenih revizija, 

· informacije o statusu implementacije preporuka,
· pregled najčešće davanih preporuka prema područjima revidiranja u 2017. godini,

· opće procjene sistema internih finansijskih kontrola,

· slučajeve koji su uključivali kršenje propisa,
· prijedloge za razvoj i unapređenje interne revizije i
· informaciju o realizaciji zaključaka Vlade usvojenih uz prošlogodišnji konsolidovani izvještaj.
Konsolidovani izvještaj za 2017. godinu predstavlja pregled postojećeg stanja u oblasti interne revizije u javnom sektoru u Federaciji BiH, izvještava o budućim pravcima razvoja ove oblasti, aktivnostima CHJ FMF u izvještajnoj godini, ali i planiranim aktivnostima razvoja i unapređenja oblasti javnih internih finansijskih kontrola u Federaciji BiH. 
Ovaj izvještaj je i pokazatelj trenutnog stanja internih kontrola u javnom sektoru i istovremeno orijentir u kojem pravcu je potrebno vršiti izmjene, prilagođavanja i unapređenja, a sve u cilju dodavanja vrijednosti poslovanju organizacija javnog sektora u Federaciji.
2. UVOD

2.1. Sistem internih finansijskih kontrola u javnom sektoru

Uspostava sistema internih finansijskih kontrola u javnom sektoru u Bosni i Hercegovini utvrđena je u Sporazumu o stabilizaciji i pridruživanju između Evropske zajednice i država članica, s jedne strane i Bosne i Hercegovine, sa druge strane. Potpisivanjem Sporazuma o stabilizaciji i pridruživanju Bosna i Hercegovina je preuzela obavezu da će izradom i usvajanjem odgovarajućih propisa razvijati interne kontrole u javnom sektoru uključujući finansijsko upravljanje i kontrole, funkcionalno nezavisnu internu reviziju, te nezavisne sisteme vanjske revizije u Bosni i Hercegovini, u skladu sa međunarodno prihvaćenim standardima kontrole i revizije, te metodologijama i najboljom praksom Evropske unije. Sporazumom je također utvrđeno da će saradnja biti usmjerena i na jačanje kapaciteta i obuke za institucije sa ciljem razvijanja unutrašnje finansijske kontrole u javnom sektoru kao i vanjske revizije (vrhovnih institucija za reviziju) u Bosni i Hercegovini, koja također podrazumijeva uspostavljanje i jačanje centralnih jedinica za usklađivanje sistema za finansijsko upravljanje i kontrolu i sistem interne revizije.

Sistem javnih internih finansijskih kontrola (eng. Public Internal Financial Controls, skr. PIFC) čine tri elementa koji zajedno trebaju osigurati razumno uvjerenje da se u poslovanju korisnika javnih sredstava osiguralo zakonito, transparentno, ekonomično, efikasno i efektivno upravljanje javnim sredstvima, odnosno da interne kontrole funkcionišu adekvatno i efikasno, u skladu sa važećom regulativom.
Finansijsko upravljanje i kontrola provodi se putem pet međusobno povezanih komponenti internih kontrola na osnovu COSO modela (kontrolno okruženje, upravljanje rizicima, kontrolne aktivnosti, informacije i komunikacije i praćenje i procjena) koji predstavlja sveobuhvatan sistem internih kontrola koje uspostavljaju i za koje su odgovorni rukovodioci korisnika budžeta, a kojim se, upravljajući rizicima, osigurava razumna sigurnost da će se u ostvarivanju ciljeva budžetska i druga sredstva koristiti pravilno, ekonomično, efikasno i efektivno, u skladu sa zakonima i drugim propisima, štiteći sredstva od gubitaka, zloupotrebe i štete. 
Interna revizija predstavlja nezavisno, objektivno uvjeravanje i konsultantsku aktivnost kreiranu sa ciljem da se doda vrijednost i unaprijedi poslovanje organizacije. Ona pomaže organizaciji da ostvari svoje ciljeve osiguravajući sistematičan i disciplinovan pristup ocjeni i poboljšanju efikasnosti upravljanja rizikom, kontrolama i procesima upravljanja, ali je istovremeno i instrument za evaluaciju sistema internih kontrola unutar svoje institucije, efikasnog i svrsishodnog korištenja finansijskih sredstava, te daje preporuke za poboljšanje u dijelovima u kojima su uočene slabosti.
Centralna harmonizacijska jedinica predstavlja posebnu organizacionu jedinicu u Ministarstvu finansija i zadužena je za koordinaciju razvoja metodologije i standarda rada finansijskog upravljanja i kontrole i interne revizije, edukaciju, te provjeru kvaliteta sistema internih finansijskih kontrola. 
CHJ FMF uspostavljena je 2010. godine i ovlaštena je za razvoj u oblasti interne revizije i finansijskog upravljanja i kontrole, nadzor nad implementacijom svih važećih propisa u ovim oblastima i koordinaciju uspostavljanja i razvoja sveobuhvatnoga sistema internih finansijskih kontrola u javnom sektoru u Federaciji BiH.
Slika 1. Shematski prikaz PIFC koncepta:

[image: image3.png]Uporedni prikaz planiranih i uradenih revizija u 2016. i

2017. godini

Ukupno obavljene revizije

Obavljene, a neplanirane revizije (tzv. ad hoc)
Obavljene planirane revizije

Planirane revizije

0 100 200 300 400 500
N - " N L Obavljene, a neplanirane N .
Planirane revizije Obavljene planirane revizije Ukupno obavljene revizije

revizije (tzv. ad hoc)

m 2016 228 19 39 235
m2017 413 369 44 413







U javnom sektoru u Federaciji Bosne i Hercegovine, trenutno su na snazi sljedeći propisi i metodološka uputstva u oblasti internih finansijskih kontrola:

· Strategija razvoja javnih internih finansijskih kontrola u Federaciji 2015-2018. sa pripadajućim Akcionim planom (Strategija PIFC 2015-2018.),

· Zakon o finansijskom upravljanju i kontroli u javnom sektoru u Federaciji Bosne i Hercegovine („Službene novine Federacije BiH“, broj: 38/16),

· Pravilnik o provođenju finansijskog upravljanja i kontrole u javnom sektoru u Federaciji Bosne i Hercegovine („Službene novine Federacije BiH“, broj: 6/17),

· Standardi interne kontrole u javnom sektoru u Federaciji Bosne i Hercegovine („Službene novine Federacije BiH“, broj: 75/16),

· Smjernice o minimalnim standardima dodjele budžetskih sredstava putem transfera i subvencija u Federaciji Bosne i Hercegovine („Službene novine Federacije BiH“, broj 15/18),
· Zakon o internoj reviziji u javnom sektoru u Federaciji Bosne i Hercegovine („Službene novine Federacije BiH“, br. 47/08 i 101/16),

· Pravilnik o kriterijima za uspostavljanje jedinica za internu reviziju u javnom sektoru u Federaciji Bosne i Hercegovine („Službene novine Federacije BiH”, br. 82/13 i 74/14),

· Pravilnik o uslovima za obavljanje poslova interne revizije u javnom sektoru u Federaciji Bosne i Hercegovine („Službene novine Federacije BiH”, br. 95/15 i 48/17), 

· Metodologija rada interne revizije u javnom sektoru u Federaciji Bosne i Hercegovine („Službene novine Federacije BiH”, br. 13/12, 93/13 i 93/15),

· Etički kodeks/Kodeks profesionalne etike za interne revizore u Federaciji Bosne i Hercegovine („Službene novine Federacije BiH”, broj: 93/13),

· Standardi za profesionalnu praksu interne revizije sa pojašnjenjima („Službene novine Federacije BiH”, broj: 93/13) i

· Priručnik za procjenu rizika i planiranje interne revizije u javnom sektoru u Federaciji Bosne i Hercegovine („Službene novine Federacije”, broj: 106/14).

Donošenje ovih propisa osiguralo je razvoj internih finansijskih kontrola u javnom sektoru u Federaciji BiH. Međutim, ovaj proces nije okončan s obzirom da interne kontrole još uvijek nisu u dovoljnoj mjeri integrirane u procese upravljanja i finansijske i nefinansijske procese u poslovanju, što rezultira značajnim propustima i nepravilnostima u upravljanju javnim sredstvima, negativnim mišljenjima i mišljenjima sa rezervom Ureda za reviziju institucija Federacije Bosne i Hercegovine. Stoga razvoj PIFC koncepta treba i dalje posmatrati u svjetlu dugoročnog procesa koji zahtijeva angažman svih zainteresovanih strana, utemeljen na zajedničkom razumijevanju i odobravanju. 
Iskustvo Evropske komisije je pokazalo da je lider u vođenju ove reforme ministarstvo finansija koje se po prirodi nalazi u središtu upravljanja javnim sredstvima, a koje mora imati jasnu viziju promjena u sistemu internih kontrola. Takav pristup promjenama u poslovanju, uz podršku i razumijevanje novog koncepta upravljanja od strane svih korisnika javnih sredstava u konačnici će osigurati da se za ostvarivanje ciljeva poslovanja budžetska i druga sredstva u javnom sektoru koriste pravilno, ekonomično, efikasno i efektivno.

2.2. Pravni osnov i način sastavljanja godišnjeg konsolidovanog izvještaja za internu reviziju u javnom sektoru 
CHJ FMF sačinjava Godišnji konsolidovani izvještaj interne revizije za javni sektor u Federaciji BiH na osnovu dostavljenih godišnjih izvještaja jedinica za internu reviziju u organizacijama javnog sektora u Federaciji. Naime, odredbama člana 18. Zakona o internoj reviziji, rukovodioci jedinice za internu reviziju (odnosno interni revizori, ukoliko rukovodilac nije imenovan ili jedinica nije uspostavljena) obavezni su najkasnije 60 dana po završetku izvještajne godine sačiniti godišnji izvještaj o radu interne revizije i dostaviti ga rukovodiocu organizacije i CHJ FMF. 

Godišnji izvještaj o radu interne revizije dostavlja se na propisanom obrascu GI IR i, između ostalog, sadrži: 

· broj i kratak pregled urađenih revizija, 

· broj datih preporuka i informacije o statusu implementacije preporuka sadržanih u izvještajima o internoj reviziji koje su jedinice za internu reviziju dostavile u svojim godišnjim izvještajima interne revizije za prethodnu godinu, 

· područja u kojima su vršene interne revizije, 

· pregled osnovnih zaključaka iz svih internih revizija izvršenih u toku godine,

· opće ocjene sistema finansijskog upravljanja i kontrole, 

· pregled slučajeva koji su uključivali kršenje propisa i slučajeve koji su proslijeđeni nadležnom tužilaštvu, te

· prijedloge za unapređenje i razvoj interne revizije.
Godišnji konsolidovani izvještaj interne revizije za 2017. godinu je prvi izvještaj u kojem su i podaci iz izvještaja jedinica interne revizije uspostavljenim u javnim preduzećima/privrednim društvima, s obzirom da je Zakonom o izmjenama i dopunama Zakona o internoj reviziji, koji je stupio na snagu 31.12.2016. godine, proširen obuhvat i na pravna lica u kojima Federacija, kantoni ili općine imaju većinski vlasnički udjel, a koja nesumnjivo pripadaju javnom sektoru. 
U skladu sa članom 18. Zakona o internoj reviziji, jedanaest pravnih lica u kojima Federacija, kanton ili općina imaju većinski udjel dostavilo je svoje godišnje izvještaje interne revizije na propisanom obrascu koji sadrži informacije o realiziranim aktivnostima interne revizije predviđenim godišnjim planom interne revizije, pregled osnovnih zaključaka iz svih internih revizija izvršenih u toku godine, opće ocjene sistema finansijskog upravljanja i kontrole, kao i slučajeve koji su uključivali kršenje propisa.

Iz dostavljenih godišnjih izvještaja, CHJ FMF izdvaja i analizira date podatke i na osnovu istih, u skladu sa članom 7. Zakona o internoj reviziji, sačinjava godišnji konsolidovani izvještaj o radu interne revizije i dostavlja ga ministrici finansija do 30. aprila, koja izvještaj dostavlja Vladi Federacije Bosne i Hercegovine na razmatranje i usvajanje.

2.3. Svrha i cilj izrade godišnjeg konsolidovanog izvještaja za internu reviziju u javnom sektoru 
Uspostava interne revizije i uvođenje PIFC-a jedan je od zahtjeva iz dokumenta Evropskog partnerstva sa Bosnom i Hercegovinom, a osnov za uvođenje i razvoj PIFC-a u Federaciji, pored već spomenutih Sporazuma o stabilizaciji i pridruživanju, Zakona o FUK i Zakona o internoj reviziji, jesu i Strategija reforme javne uprave u Bosni i Hercegovini i Strategija razvoja javnih internih finansijskih kontrola u Federaciji 2015-2018. sa pripadajućim akcionim planom. 
Konsolidovani izvještaj koji sačinjava CHJ FMF sadrži pregled podataka iz godišnjih izvještaja o radu interne revizije koje svake godine interni revizori zaposleni u javnom sektoru u Federaciji dostavljaju u skladu sa zakonom, kao i analizu rada CHJ FMF, njene aktivnosti, saznanja, preporuke za poboljšanje rada i planove za budući razvoj interne revizije u javnom sektoru. Svrha ovog izvještaja je da informiše Vladu Federacije BiH i javnost o ostvarenom stepenu poboljšanja i unapređenja javnih internih finansijskih kontrola u odnosu na raniji period, kao i stepenu usaglašenosti zakonodavstva Federacije BiH sa pravnom stečevinom Evropske unije vezano za oblast interne revizije i finansijskog upravljanja i kontrole. Svrha izrade konsolidovanog izvještaja ogleda se i u konkretizaciji funkcije interne revizije i namjeri da se prepozna i vrednuje rad internih revizora dajući kvantitativni prikaz u smislu broja revizija i broja datih preporuka, ali i kvalitativni prikaz u smislu navođenja konkretnih preporuka i prijedloga za unapređenje koje su oni dali u svom radu. Težnja je da se uvedu viši standardi sa naglaskom na pristup „vrijednost za novac“, te da se pokrenu promjene u pristupu upravljanja javnim sredstvima kroz razvoj procesa planiranja, povezivanja ciljeva i javnih sredstava i razvoj programskog planiranja sa fokusom na postizanje rezultata, ne polazeći samo od ulaznih veličina (visine i vrste troškova).
3. INTERNA REVIZIJA

U skladu sa članom 2. Zakona o internoj reviziji i IPPF standardima (Međunarodnim standardima za profesionalno obavljanje interne revizije), interna revizija predstavlja nezavisno, objektivno uvjeravanje i savjetodavnu aktivnost kreiranu sa ciljem da se doda vrijednost i unaprijedi poslovanje organizacije. Ona pomaže organizaciji da ostvari svoje ciljeve osiguravajući sistematičan, disciplinovan pristup ocjeni i poboljšanju efikasnosti upravljanja rizikom, kontrolama i procesima upravljanja. Interna revizija, o čijim je aktivnostima pripremljen ovaj izvještaj, dio je sistema internih finansijskih kontrola koji se u javnom sektoru u Federaciji BiH razvija u skladu sa standardima i dobrom praksom zemalja Evropske unije.

Interna revizija uspostavlja se na najvišem nivou u organizaciji, organizacijski i funkcionalno treba biti nezavisna i direktno odgovorna rukovodiocu organizacije. Organizaciona nezavisnost se osigurava uspostavom jedinice za internu reviziju kao osnovne organizacione jedinice, dok se funkcionalna nezavisnost interne revizije ostvaruje njezinom nezavisnošću o drugim organizacionim jedinicama u planiranju rada, obavljanju interne revizije i izvještavanju. Interna revizija treba biti objektivna u procjeni sistema upravljanja i kontrola i davanju mišljenja o njihovoj adekvatnosti i efikasnosti. Uspostavljanje jedinica za internu reviziju propisano je čl. 8, 9. i 10. Zakona o internoj reviziji i članom 5. Pravilnika o kriterijima za uspostavljanje jedinica za internu reviziju u javnom sektoru Federaciji Bosne i Hercegovine (u daljem tekstu: Pravilnik o kriterijima) s namjerom da joj se osigura organizacijska i funkcionalna nezavisnost.
Od 2017. godine i javna preduzeća koja ispunjavaju kriterije za uspostavu interne revizije obavezna su uspostaviti funkciju interne revizije, ažurirati svoje pravilnike o unutrašnjoj organizaciji u dijelu koji se odnosi na internu reviziju, te iste prije usvajanja dostaviti na mišljenje Federalnom ministarstvu finansija-financija, odnosno CHJ FMF. Pored navedenog, rukovodioci odjela interne revizije i interni revizori su u obavezi da ispunjavaju uslove utvrđene Pravilnikom o uslovima za obavljanje poslova interne revizije u javnom sektoru u Federaciji Bosne i Hercegovine, te da u svom radu primjenjuju važeće propise i metodološke dokumente. Iako je interna revizija u javnim preduzećima uređena prvenstveno Zakonom o javnim preduzećima u Federaciji BiH ("Službene novine Federacije BiH", br. 08/05, 81/08, 22/09 i 109/12) kao osnovnim propisom, svrha Zakona o internoj reviziji jeste da, kao lex specialis, kroz svoje odredbe i odredbe pratećih podzakonskih i metodoloških akata dodatno razradi uspostavu, rad i razvoj funkcije interne revizije u cilju unapređenja njene kvalitete. 

Novim odredbama Zakona o internoj reviziji, također se eliminira i mogućnost uspostave funkcije interne revizije u vidu samostalnih internih revizora, definiraju adekvatniji kriteriji za uspostavu interne revizije, uključujući i formiranje zajedničkih jedinica za internu reviziju i ukida obaveza uspostave interne revizije za male općine u vidu jednog internog revizora. 
Ovo je učinjeno iz razloga što se angažmanom jednog internog revizora javlja neusklađenost sa Međunarodnim standardima za profesionalno obavljanje interne revizije, odnosno sa Standardom 2340 - Nadzor angažmana koji sugeriše nadziranje revizija na odgovarajući način kako bi se osiguralo ostvarenje ciljeva, te osigurala kvaliteta i razvoj zaposlenih. Iz toga proizlazi da interna revizija u organizaciji ne može biti osigurana od strane jednog internog revizora i trebalo bi ih biti najmanje dvoje.
Interni revizori, u skladu sa članom 3. Zakona o internoj reviziji, procjenjuju adekvatnost i efikasnost sistema finansijskog upravljanja i kontrole, u smislu:

1) identifikacije rizika, ocjene rizika i upravljanja rizikom od strane uprave organizacije,

2) ispunjavanja zadataka i postizanja definiranih ciljeva organizacije,

3) ekonomične, efikasne i djelotvorne upotrebe resursa,

4) usklađenosti sa uspostavljenim politikama, procedurama, zakonima i regulativama,

5) čuvanja sredstava organizacije od gubitaka kao rezultata svih vidova nepravilnosti i

6) integriteta i vjerodostojnosti informacija, računa i podataka, uključujući procese internog i eksternog izvještavanja.

Na osnovu člana 5. Zakona o internoj reviziji, funkcija interne revizije zasniva se na načelima nezavisnosti i objektivnosti, kompetentnosti i dužne profesionalne pažnje, te integriteta i povjerljivosti, a vrši se u skladu sa:
a) Metodologijom i uputstvima o internoj reviziji u javnom sektoru, koje donosi Federalno ministarstvo finansija,

b) Međunarodnim standardima za profesionalnu praksu interne revizije

c) Kodeksom profesionalne etike za internu reviziju i
d) Poveljom interne revizije koju potpisuju rukovodilac organizacije i rukovodilac jedinice za internu reviziju, a kojom se uređuju opći pristup interne revizije, svrha i cilj, nezavisnost, uloga i djelokrug interne revizije, odgovornost rukovodioca jedinice za internu reviziju/internog revizora, kao i ovlaštenja za pristup dokumentaciji, kadrovima i fizičkoj imovini koja je relevantna za obavljanje interne revizije, te se definira obim aktivnosti interne revizije, izvještavanje i postupci u slučaju identifikovanja indikatora prevare.

3.1. Uspostavljanje interne revizije i kapaciteti internih revizora

Članom 9. stav (1) Zakona o internoj reviziji, utvrđeni su kriteriji za određivanje obveznika uspostavljanja i načina uspostavljanja funkcije interne revizije koji se određuju na osnovu:

a) nivoa organizacione klasifikacije za budžet i budžetske korisnike Federacije,

b) iznosa usvojenog budžeta,

c) broja zaposlenih,

d) kompleksnosti transakcija i

e) stepena rizika.

Pravilnikom o kriterijima precizirane su organizacije u javnom sektoru u Federaciji koje su obavezne uspostaviti jedinice za internu reviziju, a formiranje jedinica za internu reviziju vrši se u skladu sa Zakonom o internoj reviziji i važećim propisima kojima se uređuje unutrašnja organizacija u organizacijama obveznicima uspostave interne revizije. Međutim, brojne organizacije do danas, uprkos činjenici da ispunjavaju zakonom utvrđene kriterije, nisu uspostavile internu reviziju ili su sistematizacijom formalno uspostavile jedinicu i utvrdile radna mjesta internih revizora, ali nikad nisu pristupile njihovom popunjavanju.
U nastavku slijedi tabelarni prikaz obveznika uspostave i pregled trenutnog stanja u vezi s uspostavom interne revizije izrađen na osnovu raspoloživih podataka dostavljenih CHJ FMF.
Tabela 1. Pregled trenutnog stanja uspostave interne revizije kod obveznika na federalnom nivou:
	R/

br
	Obveznik uspostave jedinice interne revizije 
	Formirana jedinica interne revizije

(DA/NE)
	Organizaciono pozicioniranje
interne revizije u organizaciji
	Broj sistematiziranih/ zaposlenih internih revizora


	1.
	Parlament Federacije
	NE
	-
	0/0

	2.
	Vlada Federacije
	NE
	samostalni izvršilac – interni revizor
	1/1

	3.
	Služba za zajedničke poslove organa i tijela Federacije Bosne i Hercegovine
	NE
	-
	0/0

	4.
	Federalno ministarstvo unutrašnjih poslova
	DA
	jedinica interne revizije
	3/0

	5.
	Federalna uprava policije
	DA
	jedinica interne  revizije
	3/1

	6.
	Federalna uprava civilne zaštite
	DA
	jedinica interne  revizije
	3/0

	7.
	Federalno ministarstvo pravde
	DA
	jedinica interne  revizije
	4/0

	8.
	Federalno ministarstvo finansija
	DA
	jedinica interne  revizije
	4/2

	9.
	Porezna uprava Federacije
	DA
	jedinica interne  revizije
	3/2

	10.
	Federalno ministarstvo energije, rudarstva i industrije
	DA
	jedinica interne  revizije
	3/1

	11.
	Federalno ministarstvo prometa i komunikacija
	DA
	jedinica interne  revizije
	4/2

	12.
	Federalno ministarstvo zdravstva
	DA
	jedinica interne  revizije
	4/1

	13.
	Federalno ministarstvo poljoprivrede, vodoprivrede i šumarstva
	DA
	jedinica interne  revizije
	4/1

	14.
	Vrhovni sud Federacije Bosne i Hercegovine
	NE
	samostalni izvršilac – interni revizor
	1/1

	15.
	Federalno ministarstvo za pitanja boraca i invalida odbrambeno-oslobodilačkog rata
	DA
	jedinica interne  revizije
	3/2

	16.
	Federalno ministarstvo rada i socijalne politike
	DA
	jedinica interne  revizije
	4/1

	17.
	Federalno ministarstvo kulture i sporta
	DA
	jedinica interne  revizije
	4/0

	18.
	Federalno ministarstvo raseljenih osoba i izbjeglica
	DA
	jedinica interne  revizije
	4/1


Tabela 2. Pregled trenutnog stanja uspostave interne revizije kod obveznika na kantonalnom nivou:
	R/
br.
	Obveznik uspostave jedinice interne revizije 
	Formirana jedinica interne revizije

(DA/NE)
	Organizaciono pozicioniranje
interne revizije u organizaciji
	Broj sistematiziranih/ zaposlenih internih revizora

	1.
	Ministarstvo finansija Tuzlanskog kantona
	DA
	jedinica interne  revizije
	3/1

	2.
	Ministarstvo finansija Bosansko-podrinjskog kantona
	DA
	jedinica interne  revizije
	3/0

	3.
	Ministarstvo finansija Srednjobosanskog kantona Travnik
	DA
	jedinica interne  revizije
	5/4

	4.
	Ministarstvo finansija Zeničko-dobojskog kantona
	DA
	jedinica interne  revizije
	3/2

	5.
	Ministarstvo finansija Županije Posavske
	DA
	jedinica interne  revizije
	4/1

	6.
	Ministarstvo finansija Hercegovačko-neretvanskog kantona
	DA
	jedinica interne  revizije
	4/0

	7.
	Ministarstvo finansija Zapadnoherecegovačkog kantona
	NE
	samostalni izvršilac – interni revizor
	1/0

	8.
	Ministarstvo finansija Unsko-sanskog kantona
	DA
	jedinica interne  revizije
	7/0

	9.
	Ministarstvo finansija kantona 10 Livno
	NE
	-
	0

	10.
	Ministarstvo finansija Kantona Sarajevo
	DA
	jedinica interne  revizije
	4/0


Tabela 3. Pregled trenutnog stanja uspostave interne revizije u vanbudžetskim korisnicima:
	R/ br.


	Obveznik uspostave jedinice interne revizije
	Formirana jedinica interne revizije

(DA/NE)
	Organizaciono pozicioniranje
interne revizije u organizaciji
	Broj sistematiziranih/ zaposlenih internih revizora

	1.
	Zavod zdravstvenog osiguranja i reosiguranja Federacije BiH
	DA
	jedinica interne revizije
	3/1

	2.
	Federalni zavod za zapošljavanje 
	DA
	jedinica interne revizije
	3/1

	3.
	Federalni zavod za penzijsko i invalidsko osiguranje
	DA
	jedinica interne  revizije
	7/7

	4.
	Zavod zdravstvenog osiguranja USK
	DA
	jedinica interne  revizije
	2/2

	5.
	JU Služba za zapošljavanje USK
	NE
	-
	0

	6.
	Zavod zdravstvenog osiguranja Posavskog kantona
	NE
	-
	0

	7.
	Zavod zdravstvenog osiguranja TK
	DA
	jedinica interne  revizije
	4/3

	8.
	JU Služba za zapošljavanje TK
	DA
	jedinica interne  revizije
	2/2

	9.
	Zavod zdravstvenog osiguranja Zeničko–dobojskog kantona
	DA
	jedinica interne  revizije
	3/1

	10.
	JU Služba za zapošljavanje ZDK
	DA
	jedinica interne  revizije
	2/2

	11.
	Zavod zdravstvenog osiguranja BPK
	NE
	-
	0

	12.
	Zavod zdravstvenog osiguranja SBK
	NE
	interni revizor
	1/1

	13.
	Zavod zdravstvenog osiguranja HNK
	DA
	jedinica interne  revizije
	3/3

	14.
	Služba za zapošljavanje HNK
	DA
	jedinica interne revizije
	3/3

	15.
	Zavod za zdravstveno osiguranje ZHK
	NE
	-
	0

	16.
	Zavod zdravstvenog osiguranja KS
	DA
	jedinica interne  revizije
	3/3

	17.
	JU Služba za zapošljavanje KS
	DA
	jedinica interne  revizije
	3/3

	18.
	Zavod za zdravstveno osiguranje Kantona 10 Livno
	NE
	interni revizor
	1/0

	Tabela 4. Pregled trenutnog stanja uspostave interne revizije u gradovima i općinama:

	R/ br.


	Obveznik uspostave jedinice interne revizije
	Formirana jedinica interne revizije

(DA/NE)
	Organizaciono pozicioniranje
interne revizije u organizaciji
	Broj sistematiziranih/ zaposlenih internih revizora

	1.
	Bihać
	DA
	jedinica interne  revizije
	6/1

	2.
	Mostar
	NE
	-
	0

	3.
	Sarajevo
	NE
	interni revizor
	1/0

	4.
	Zenica
	DA
	jedinica interne  revizije
	1/0

	5.
	Cazin
	DA
	jedinica interne  revizije
	3/1

	6.
	Sanski Most
	DA
	jedinica interne  revizije
	3/0

	7.
	Velika Kladuša
	NE
	-
	0

	8.
	Gračanica
	NE
	-
	0

	9.
	Gradačac
	DA
	jedinica interne  revizije
	2/1

	10.
	Lukavac
	DA
	jedinica interne  revizije
	4/1

	11.
	Srebrenik
	NE
	interni revizor
	1/0

	12.
	Tuzla
	DA
	jedinica interne  revizije
	4/3

	13.
	Živinice
	NE
	interni revizor
	1/1

	14.
	Kakanj
	DA
	jedinica interne  revizije
	4/0

	15.
	Tešanj
	NE
	-
	0

	16.
	Visoko
	NE
	interni revizor
	1/0

	17.
	Travnik
	NE
	interni revizor
	1/1

	18.
	Čapljina
	NE
	interni revizor
	1/1

	19.
	Konjic
	NE
	interni revizor
	1/1

	20.
	Prozor-Rama
	DA
	 jedinica interne  revizije
	2/1

	21.
	Centar
	DA
	jedinica interne  revizije
	4/1

	22.
	Ilidža
	NE
	-
	0

	23.
	Novi Grad
	DA
	jedinica interne  revizije
	3/1

	24.
	Novo Sarajevo
	NE
	interni revizor
	1/1

	25.
	Stari Grad
	DA
	jedinica interne  revizije
	2/2

	26.
	Livno
	NE
	-
	0

	27.
	Tomislavgrad
	NE
	interni revizor
	1/1


Tabela 5. Pregled trenutnog stanja uspostave interne revizije kod ostalih organizacija javnog sektora u Federaciji:
	R/ br.


	Naziv organizacije
	Formirana  jedinica interne revizije

(DA/NE)
	Organizaciono pozicioniranje
interne revizije u organizaciji
	Broj sistematiziranih/ zaposlenih internih revizora

	1.
	Sveučilišna klinička bolnica Mostar 
	DA
	Ured za internu reviziju
	3/3

	2.
	JU Dom zdravlja KS 
	DA
	Odjel interne revizije
	4/0


	3.
	Grad Goražde
	NE
	interni revizor
	1/1

	4.
	UKC Tuzla
	DA
	Služba za internu reviziju
	3/1

	5.
	Fond za zaštitu okoliša
	NE
	Interni revizor
	1/1

	6.
	JP „Vodovod“ d.o.o. Bihać
	DA
	Odjel za internu reviziju
	4/3

	7.
	ŠPD „Unsko-sanske šume“ d.o.o.
	DA
	Odjel za internu reviziju
	4/3

	8.
	JP „Elektroprivreda HZHB“ d.d. Mostar
	DA
	Odjel za internu reviziju
	3/3

	9.
	Hrvatska pošta d.o.o. Mostar
	DA
	Odjel za internu reviziju
	4/3

	10.
	ŠGD „Hercegbosanske šume“ d.o.o. Kupres
	DA
	Odjel za internu reviziju
	3/3

	11.
	JP Autoceste FBiH d.o.o. Mostar
	DA
	Odjel za internu reviziju
	3/1

	12.
	Sarajevogas d.o.o. Sarajevo
	DA
	Odjel za internu reviziju
	2/2

	13.
	KJKP Vodovod i kanalizacija d.o.o. Sarajevo
	DA
	Odjel za internu reviziju
	4/3

	14.
	JP HT Eronet d.d. Mostar
	DA
	Odjel za internu reviziju
	2/2

	15.
	JP Željeznice Federacije BiH
	DA
	Odjel za internu reviziju
	6/5

	16.
	KJKP „Pokop“ d.o.o. Sarajevo
	DA
	Odjel za internu reviziju
	1/1


Iz naprijed navedenih podataka proizlazi sljedeće:

· Na federalnom nivou od ukupno 18 ministarstava i organa javne uprave - obveznika uspostave interne revizije, njih 14 ima jedinicu interne revizije u skladu sa propisima za ovu oblast. Dva organa još uvijek nisu pokrenuli aktivnosti na izmjeni pravilnika o unutrašnjoj organizaciji kako bi se umjesto samostalnog izvršioca pristupilo uspostavi jedinice za internu reviziju, dok Parlament Federacije i Služba za zajedničke poslove do danas nisu poduzeli nikakve radnje ka uspostavi interne revizije, niti su svoje pravilnike o unutrašnjoj organizaciji vezano za internu reviziju dostavili na mišljenje CHJ FMF. Iako postoji napredak u broju sistematizovanih jedinica, generalno u njima je najčešće zaposlen jedan ili nijedan interni revizor što sprječava da funkcija interne revizije zaživi u pravom smislu i da se obavljala u skladu sa standardima. U federalnim ministarstvima i upravama ukupno je zaposleno 16 internih revizora.
· Kod deset ministarstava finansija - obveznika na kantonalnom nivou, jedinica interne revizije je uspostavljena u osam kantonalnih ministarstava finansija, a vrši je ukupno osam internih revizora. Ministarstvo finansija Srednjobosanskog kantona Travnik sistematizovalo je jedinicu interne revizije u kojoj su od pet predviđenih pozicija za interne revizore, popunjene četiri što smatramo svijetlim primjerom kako jedinica za internu reviziju treba funkcionirati. Interna revizija ovog ministarstva se može pohvaliti sa ispunjenim godišnjim planom i uspješnim radom u kontinuitetu od svog osnivanja. 

· Najbolja situacija po pitanju popunjenosti jedinica interne revizije je u vanbudžetskim fondovima u kojima je trenutno zaposlen 31 interni revizor. 
· U općinama i gradovima u Federaciji zaposleno je 18 internih revizora što je premalo, s obzirom da su 27 jedinica lokalne samouprave obveznici uspostave jedinice interne revizije. 

Pored navedenih brojčanih pokazatelja uspostave interne revizije u javnom sektoru u Federaciji, bitno je naglasiti da funkcija interne revizije postoji i u organizacijama koje nisu navedene kao obveznici uspostave jedinice za internu reviziju prema Pravilniku o kriterijima, ali ispunjavaju jedan od kriterija za uspostavu, te su s tim u vezi uspostavili jedinicu. 
Organizacijama u kojima je umjesto sistematizirane jedinice predviđen samostalni izvršilac - interni revizor, moramo napomenuti da to nije u skladu sa važećim zakonskim i podzakonskim propisima, niti standardima i da su dužne funkciju interne revizije provoditi putem jedinice za internu reviziju. Također smo uočili da kod pojedinih obveznika postoji praksa da se za obavljanje interne revizije formiraju timovi za internu reviziju iz reda zaposlenika što je suprotno važećim propisima za ovu oblast i bit će predmetom provjere kvaliteta rada interne revizije u narednom periodu. 

Unatoč činjenici da je način uspostavljanja interne revizije u Federaciji BiH jasno uređen važećim zakonskim i podzakonskim propisima kojima se uređuje ova oblast, od 73 obveznika uspostave interne revizije njih 46 je sistematizovalo jedinicu interne revizije, međutim od tog broja kod njih 29 radi jedan ili nijedan revizor, što također nije u skladu sa međunarodnim standardima za profesionalnu praksu interne revizije. Kod obveznika je zaposleno ukupno 72 internih revizora, a prema podacima iz dostavljenih godišnjih izvještaja interne revizije u javnim preduzećima/privrednim društvima i dr. organizacijama koje nisu navedene kao obveznici uspostave jedinice interne revizije uposleno je još 35 internih revizora.
S tim u vezi, može se konstatovati da je stepen uspostave interne revizije kod organizacija obveznika i dalje na nezadovoljavajućem nivou (sistematizovana jedinica kod 63% obveznika), uz navođenje ograničenja zapošljavanja kao glavnog razloga za trenutno stanje. Drugi razlog nepopunjavanja ovih jedinica je svakako nerazumijevanje uloge interne revizije i internih revizora u organizaciji. Organizacije koje imaju sistematiziranu jedinicu za internu reviziju, ali u kojoj nije zaposlen nijedan interni revizor, predstavljaju neiskorištavanje potencijala koji interna revizija može pružiti  poslovanju subjekta u kojem se obavlja. Osim toga, podsjećamo da je interna revizija komponenta COSO modela - Praćenje i procjena, odnosno Standarda interne kontrole, putem kojih se provodi finansijsko upravljanje i kontrola, a koje su dužni pratiti svi korisnici javnih sredstava u Federaciji Bosne i Hercegovine u skladu sa članom 2. Zakona o FUK. 
Krajem 2016. godine objavljeni su Standardi interne kontrole u javnom sektoru u Federaciji Bosne i Hercegovine („Službene novine Federacije BiH“, broj: 75/16), koji se zasnivaju na Zakonu o FUK, Smjernicama za internu kontrolu u javnom sektoru Međunarodne organizacije vrhovnih revizorskih institucija (INTOSAI) i Standardima interne kontrole Evropske komisije. Navedeni izvori se temelje na Integrisanom okviru internih kontrola COSO - općeprihvaćenom međunarodnom modelu za uspostavljanje, upravljanje, unapređenje i procjenu sistema internih kontrola i stoga niko kod korisnika javnih sredstava nema opravdanje za nepostupanje u skladu s istima.

Osim Zakona o FUK i Standarda, u januaru 2017. godine donesen je i Pravilnik o provođenju finansijskog upravljanja i kontrole u javnom sektoru u Federaciji Bosne i Hercegovine („Službene novine Federacije BiH“, broj: 6/17), zajedno sa Upitnikom za samoprocjenu finansijskog upravljanja i kontrole u prilogu. Ovaj pravilnik uređuje odgovornosti i postupke za uspostavu, provođenje, razvoj i koordinaciju FUK, izvještavanje o FUK, ocjenu adekvatnosti i efektivnosti sistema FUK u organizacijama u javnom sektoru u Federaciji, te vođenje registra koordinatora za FUK u organizacijama u Federaciji. 
Uspostavljen je registar koordinatora FUK u koji je na dan 31.12.2017. godine upisano 142 koordinatora za finansijsko upravljanje i kontrolu u organizacijama iz svih nivoa vlasti u Federaciji BiH.

 3.2. Obuka internih revizora 


Po pitanju organizacije i provođenja obuka, CHJ FMF zbog nedovoljnih kadrovskih kapaciteta i planiranih sredstava u budžetu, edukacije iz oblasti javnih internih finansijskih kontrola provodi najvećim dijelom u okviru projekata tehničke podrške. 

S tim u vezi, u periodu 2010-2015, implementirana su dva projekta tehničke pomoći, finansirana iz IPA sredstava („Podrška uvođenju javne interne finansijske kontrole u Bosni i Hercegovini“, 2010 – 2012. godine i „Jačanje upravljanja javnim finansijama u Bosni i Hercegovini“, 2013 – 2015. godine). Početak trećeg po redu projekta tehničke podrške u trajanju od dvije godine očekivao se krajem 2017. godine, međutim zbog kašnjenja u izboru konsultantske kuće koja treba da provede ovaj projekt, početak implementacije očekuje se u posljednjem kvartalu 2018. godine. Ovakvi projekti su i dalje neophodni jer edukacije koje se provode u IPA okviru su uvijek besplatne, a predvode ih domaći i inostrani stručnjaci iz ove oblasti. Realizacija novog projekta će značajno utjecati na povećanje broja edukacija za interne revizore i novoimenovane koordinatore za FUK.

Nadalje, u 2017. godini nastavljena je realizacija projekta pod nazivom „Jačanje finansijskog upravljanja i kontrole“ finansiranog od strane „SAFE“ povjerilačkog fonda putem Ureda Svjetske banke u BiH i započetog u julu 2016. godine. Nosilac projektnih aktivnosti bila je Centralna harmonizacijska jedinica Federalnog ministarstva finansija-financija, a pod vodstvom konsultantskog tima sastavljenog od stranih i domaćih konsultanata, u implementaciji projekta su, pored Federalnog ministarstva finansija, učestvovala i sljedeća federalna ministarstava:

· 
Federalno ministarstvo poljoprivrede, vodoprivrede i šumarstva,

· Federalno ministarstvo rada i socijalne politike,

· Federalno ministarstvo zdravstva,

· Federalno ministarstvo raseljenih osoba i izbjeglica i 
· Federalno ministarstvo za pitanja boraca i invalida odbrambeno-oslobodilačkog rata.

Fokus projekta u prvoj fazi bio je na jačanju internih kontrola u oblasti transfera i subvencija uz aktivno učešće gore navedenih ministarstava, kao i internih revizora u navedenim organizacijama koji su bili direktno uključeni u implementaciju aktivnosti i radionica održanih u okviru pomenutog projekta. S tim u vezi, realizovana je obuka na radnom mjestu za zaposlene CHJ FMF čime su unaprijeđeni kapaciteti za realizaciju mandata na usklađivanju prakse finansijskog upravljanja i kontrole, te interne revizije sa međunarodnim standardima i dobrim praksama. Održano je osam interaktivnih radionica za ukupno 172 zaposlenika (sekretari, pomoćnici ministara i direktora, interni revizori i ostali službenici) koje su imale za cilj prezentaciju preliminarnih nalaza iz provedene dijagnostičke procjene stanja finansijskog upravljanja i kontrole nad transferima i subvencijama u odabranim (pilot) ministarstvima. Interaktivni karakter radionice podrazumijevao je da svi pozvani predstavnici pilot ministarstava aktivno učestvuju u diskusiji o nalazima i potrebnim poboljšanjima sistema u pomenutim procesima, te da svojim stručnim znanjem doprinesu nacrtu izvještaja o provedenoj procjeni i preporučenim mjerama za poboljšanja.

Na održanim radionicama, učesnicima je predstavljen COSO model kao alat za samoprocjenu stanja u finansijskom upravljanju i kontroli, što je na tragu primjene Zakona o finansijskom upravljanju i kontroli u javnom sektoru u Federaciji Bosne i Hercegovine i objavljenih Standarda interne kontrole u javnom sektoru u Federaciji. U narednim fazama projekta, projektne aktivnosti proširene su i na sva ostala federalna ministarstva i tri federalna zavoda
. Jednodnevne radionice održane su u periodu 20.03-22.03.2017. godine na kojima su predstavljeni metodološki dokumenti: Smjernice o minimalnim standardima dodjele budžetskih sredstava putem transfera i subvencija i Smjernice za upravljanje rizicima u javnom sektoru u Federaciji Bosne i Hercegovine. U okviru ovog projekta održane su i dvije konferencije (konferencija za najviše rukovodstvo sa ciljem podizanja svijesti o potrebi jačanja FUK u javnom sektoru i završna konferencija za interne revizore zaposlene u organizacijama javnog sektora na temu FUK i revidiranih standarda interne revizije). Završnoj konferenciji namijenjenoj svim internim revizorima u javnom sektoru u Federaciji prisustvovalo je 65 učesnika, među kojima 14 rukovodilaca interne revizije i 43 interna revizora.  
3.3. Rezultati provedenih revizija u 2017. godini


Kao što je već pomenuto, rukovodilac jedinice za internu reviziju obavezan je u skladu sa članom 18. Zakona o internoj reviziji, izraditi godišnji izvještaj interne revizije koji sadrži izdate podatke iz revizorskih izvještaja i informacije o ostalim aktivnostima koje su završene ili su u toku na dan 31. decembra prethodne godine i isti dostaviti u roku od 60 dana po završetku godine rukovodiocu i CHJ FMF. Ukoliko rukovodilac nije imenovan ili jedinica nije uspostavljena, tada godišnji izvještaj sačinjava zaposleni interni revizor i dostavlja CHJ FMF.

U odnosu na prethodnu godinu, 2017. godinu je okarakterisalo dostavljanje godišnjih izvještaja interne revizije iz javnih preduzeća/privrednih društava u Federaciji. Smatramo da je nastavljena dobra saradnja CHJ FMF sa zaposlenim internim revizorima, ali i da nije došlo do značajnije promjene u uspostavljanju jedinica interne revizije i zapošljavanju internih revizora u odnosu na prethodni izvještajni period.

Za 2017. godinu, ukupno je 55 organizacija dostavilo svoje godišnje izvještaje interne revizije, koji su sačinjeni u skladu sa odredbama člana 18. st. (1), (2) i (3),   Zakona o internoj reviziji:
· Na nivou Federacije BiH:

1. Generalni sekretarijat Vlade Federacije

2. Federalna uprava policije

3. Federalno ministarstvo finansija

4. Porezna uprava Federacije

5. Federalno ministarstvo prometa i komunikacija

6. Federalno ministarstvo zdravstva

7. Federalno ministarstvo poljoprivrede, vodoprivrede i šumarstva

8. Vrhovni sud Federacije Bosne i Hercegovine

9. Sudska policija Federacije Bosne i Hercegovine

10.  Federalno ministarstvo za pitanja boraca i invalida odbrambeno-oslobodilačkog rata

11.  Federalno ministarstvo rada i socijalne politike

12.  Federalno ministarstvo raseljenih osoba i izbjeglica.
· Kantonalna ministarstva finansija u Federaciji BiH:

1.  Ministarstvo finansija Srednjobosanskog kantona Travnik

2.  Ministarstvo finansija Zeničko-dobojskog kantona

3.  Ministarstvo finansija Županije Posavske

· Jedinice lokalne samouprave u Federaciji BiH:

1. Grad Bihać

2. Grad Cazin

3. Općina Gradačac

4. Općina Lukavac

5. Grad Tuzla

6. Općina Živinice

7. Općina Travnik

8. Općina Čapljina

9. Općina Centar

10. Općina Novi Grad

11. Općina Novo Sarajevo

12. Općina Stari Grad

13. Općina Tomislavgrad

14. Grad Goražde.
· Vanbudžetske organizacije u FBiH, javna preduzeća i privredna društva:

1. Zavod zdravstvenog osiguranja i reosiguranja Federacije BiH

2. Federalni zavod za penzijsko i invalidsko osiguranje

3. Fond za zaštitu okoliša Federacije BiH

4. Zavod zdravstvenog osiguranja USK

5. Zavod zdravstvenog osiguranja TK

6. JU Služba za zapošljavanje TK

7. Zavod zdravstvenog osiguranja ZDK

8. JU Služba za zapošljavanje ZDK

9. Zavod zdravstvenog osiguranja SBK

10.  Zavod zdravstvenog osiguranja HNK

11.  Služba za zapošljavanje HNK

12.  Zavod zdravstvenog osiguranja KS

13.  JU Služba za zapošljavanje KS

· Pravna lica u kojima Federacija, kantoni i općine imaju većinski vlasnički udio:
1.  Sveučilišna klinička bolnica Mostar 

2.  Javna zdravstvena ustanova Univerzitetski klinički centar Tuzla

3.  JP „Vodovod“ d.o.o. Bihać

4.  ŠPD „Unsko-sanske šume“ d.o.o.

5.  JP „Elektroprivreda HZHB“ d.d. Mostar

6.  Hrvatska pošta d.o.o. Mostar

7.  ŠGD „Hercegbosanske šume“ d.o.o. Kupres

8.  JP Autoceste FBiH d.o.o. Mostar

9.  Sarajevogas d.o.o. Sarajevo

10.  JP Željeznice Federacije BiH

11.  KJKP Vodovod i kanalizacija d.o.o. Sarajevo

12.  JP HT Eronet d.d. Mostar
13. KJKP „Pokop“ d.o.o. Sarajevo.

Na osnovu dostavljenih godišnjih izvještaja i sadržanim informacijama o aktivnostima interne revizije i obavljenim internim revizijama, izvršena je analiza podataka u pogledu broja obavljenih revizija, područja koja su revidirana, najznačajnijih nalaza i preporuka, te status provođenja preporuka
:



Interni revizori u javnom sektoru u Federaciji su u 2017. godini planirali i obavili ukupno 413 revizija. U odnosu na 2016. godinu, znatno je veći broj planiranih i urađenih revizija, ali treba imati u vidu da su u ovogodišnji konsolidovani izvještaj uključeni i izvještaji javnih preduzeća i privrednih društava koja su u 2017. godini planirala 163 revizije, a urađeno ih je 158. 
Udio obavljenih neplaniranih (ad hoc) revizija manji je u odnosu na 2016. godinu gledajući broj planiranih i obavljenih planiranih revizija, što je dobar pokazatelj da su u većini organizacija interni revizori radili prema usvojenim planovima. Iako su ad hoc revizije prepoznate metodologijom i standardima interne revizije, kojima su prošireni zahtjevi koji se postavljaju pred glavnog internog revizora, interne revizore i samu funkciju interne revizije, rukovodstvo treba imati u vidu da se takve revizije rade u izuzetnim slučajevima, odnosno u slučaju kada određeni proces koji nije obuhvaćen planom revizije treba da bude hitno revidiran ili kada nije usvojen godišnji plan interne revizije. Mogući problem kod obavljanja većeg broja ad hoc revizija jeste što se na taj način oduzimaju vrijeme i resursi za obavljanje planiranih revizija za koje je procjenom rizika objektivno ustanovljen prioritet revidiranja i koje su veoma bitne za poslovanje organizacije, tako da broj takvih revizija ne bi trebao znatno prelaziti vrijeme koje su interni revizori svakako planirali za ovu aktivnost prilikom izrade svojih strateških i godišnjih planova.
Tabela 7. Prikaz broja planiranih i obavljenih revizija u 2017. godini u Federaciji BiH:

	
	Federalni nivo
	Kantoni
	JLS
	Vanbudžetski fondovi
	JP i ostali
	Ukupno

	Planirane revizije
	77
	29
	33
	111
	163
	413

	Obavljene planirane revizije
	63
	29
	35
	96
	146
	369

	Obavljene, a neplanirane revizije

(tzv.ad hoc) 
	3
	0
	13
	16
	12
	44

	Ukupno obavljene revizije
	66
	29
	48
	112
	158
	413


Kao razlozi neprovođenja planiranih revizija navedeni su: nepopunjenost odjela interne revizije, obavljanje većeg broja revizija po nalogu rukovodstva (tzv. ad-hoc revizija), duže odsustvo zbog bolesti, angažman internih revizora na drugim poslovima počev od članstva u različitim komisijama, timovima za borbu protiv korupcije, radnim grupama, pa do usaglašavanja finansijskih evidencija i izvještajnih obrazaca, preračuna stranih valuta, obračuna zateznih kamata i troškova spora, sačinjavanja posebnih preglednih izvještaja po posebnim pitanjima, revizija finansijskih izvještaja, učešća u izradi akata iz nadležnosti drugih organizacionih jedinica i dr. Ponovno napominjemo da se na ovaj način narušava nezavisnost internih revizora i otežava realizacija odobrenih godišnjih planova rada, a interni revizori se direktno dovode u sukob interesa, što negativno utječe na broj i kvalitetu obavljenih internih revizija i datih preporuka za unapređenje poslovnog procesa u organizaciji.
Slika 2.  Grafički prikaz odnosa planiranih i obavljenih revizija u 2016. i 2017. godini

[image: image1]


Prema dostavljenim podacima u izvještajima interne revizije za 2017. godinu, interni revizori su najčešće obavljali revizije sistema (koje u sebi svakako imaju elemente i revizije usklađenosti i elemente revizije uspješnosti), a obavljene revizije smo grupisali prema sljedećim područjima revidiranja:
1. POSLOVANJE ORGANIZACIJE (revizija blagajničkog poslovanja, revizija upravljanja ljudskim resursima, revizija godišnjeg popisa, revizija službenih putovanja, revizija plaća i naknada i naknada koje nemaju karakter plaće, revizija rada u komisijama, revizija dr. operativnih troškova);
2. JAVNE NABAVKE (izrada i izmjena plana javnih nabavki, pokretanje i provođenje postupka javnih nabavki, kontrola vrste postupaka, imenovanje komisija za javne nabavke, poštivanje propisane procedure u dijelu tenderske dokumentacije, izvještavanje i transparentnost informacija u postupku javnih nabavki, kontrola realizacije ugovorenih tendera);
3. PLANIRANJE I IZVRŠENJE BUDŽETA (postupci planiranja i izrade prijedloga budžeta/finansijskog plana, planiranje, evidentiranje i trošenje vlastitih prihoda, priprema i izrada kvartalnih i završnog finansijskog izvještaja, revizija izvršenja budžeta u skladu sa prioritetima utvrđenim zakonom i sl.)
4. TRANSFERI, PROJEKTI I SUBVENCIJE (planiranje sredstava transfera, upravljanje procesom tekućih i kapitalnih transfera, postupak dodjele transfera, praćenje namjenskog utroška sredstava i povrat neopravdano isplaćenih sredstava, transparentnost kod odobravanja i dodjele sredstava putem transfera i dr.).
5. OSTALO (IT revizije, revizije sudskih postupaka, revizije investicija i imovine, revizije likvidnosti i dr.)
Tabela 8. Statistički pregled područja koja su zahvaćena revizijama u protekloj godini:

	PODRUČJA REVIDIRANJA
                  
	GODINA U KOJOJ SU OBAVLJENE REVIZIJE                 

	
	2017.
	2016.

	Revizije poslovanja
	136 (33%)
	118 (50%)

	Javne nabavke
	86 (21%)
	31 (13%)

	Planiranje i izvršenje budžeta
	87 (21%)
	52 (22%)

	Transferi, projekti (tekući i kapitalni)
	39 (9%)
	22 (10%)

	Ostalo
	65 (16%)
	12 (5%)

	UKUPNO
	413
	 235



Analiza dostavljenih godišnjih izvještaja i podataka o revidiranim područjima ukazuje da je u 2017. godini smanjen broj obavljenih revizija poslovanja u odnosu na ranije periode (u ukupno obavljenim revizijama ove revizije su sada zastupljene sa 33%), dijelom u korist više urađenih revizija javnih nabavki, a dijelom u korist obavljanja više ostalih revizija (IT revizije, revizije investicija i imovine), što smatramo pozitivnim trendom. Revizije planiranja i izvršenja budžeta/finansijskog plana i revizije transfera i projekata su zadržale sličan udio u ukupno obavljenim revizijama kao i u 2016. godini. Revizije označene pod „Ostalo“ odnose se uglavnom na revizije informacionih tehnologija (IT revizije), revizije finansijskih izvještaja koje su najčešće tražene od strane rukovodstva, revizije investicija i statusa imovine, revizije sudskih sporova.

U odnosu na izvještaje interne revizije dostavljene ranijih godina, evidentno je da se interni revizori sve češće bave revizijom rizičnijih područja i područja sa većom finansijskom značajnošću (kao što su npr. planiranje i izvršenje budžeta/finansijskog plana, područja transfera, javne nabavke). Interni revizori prije izrade svojih strateških i godišnjih planova interne revizije vrše procjene rizika, čime se fokus revidiranja premješta u rizičnija područja što u konačnici vodi većim uštedama i racionalizaciji potrošnje javnih sredstava. Ovakvu praksu pozdravljamo s obzirom da se provođenjem kvalitetnih preporuka u ovim područjima može direktno doprinijeti uštedama i poboljšanju u trošenju javnih sredstava, što je odličan primjer kako funkcija interne revizije dodaje vrijednost poslovanju revidiranog subjekta. 
Dostavljene godišnje izvještaje interne revizije za 2017. godinu karakterišu kvalitetne preporuke koje su interni revizori dali u svojim izvještajima u namjeri da poboljšaju interne kontrole u svojim organizacijama i unaprijede poslovanje, pa su u nastavku dati primjeri najznačajnijih preporuka sadržanih u dostavljenim godišnjim izvještajima interne revizije za 2017. godinu:
a) Revizije poslovanja

· Prilikom osnivanja komisija i drugih radnih tijela, definirati jasne zadatke i mjerljive rezultate koji se trebaju ostvariti, a koji će biti osnov za praćenje učinkovitosti njihovog rada;

· Voditi računa da komisije ne obavljaju poslove iz nadležnosti i djelokruga rada redovnih poslova zaposlenih, definiranih internim normativnim aktima, posebno Pravilnikom o unutrašnjoj organizaciji i sistematizaciji radnih mjesta i Pravilnikom o nabavci roba, vršenju usluga i ustupanju radova; 

· Isplatu naknada za rad članovima komisija zasnivati na rezultatima koji se ostvare u odnosu na postavljene ciljeve, čime se naknada treba vezati za rad isključivo za vrijeme izvan redovnog radnog vremena, a što je potrebno dokumentovati podacima o broju održanih sjednica radnog tijela, uključujući i precizne podatke o broju prekovremenih sati ili sati rada u dane vikenda ili praznika, pojedinačno za svakog člana radnog tijela, kao i podatke o prisustvu članova radnog tijela sjednicama i njihovom udjelu i učešću u radu komisije;

· Zamjenski članovi radnih tijela trebaju učestvovati u radu radnih tijela i na osnovu toga ostvariti naknadu isključivo u slučaju odsustva ili spriječenosti za rad predsjedavajućeg i članova radnog tijela na radnoj sjednici radnog tijela, koja je ranije zakazana ili ukoliko predsjedavajući, neki od članova ili sekretar radnog tijela, utvrdi da zbog mogućeg sukoba interesa nije podoban za učestvovanje u određenom postupku, koji je predmet rada radnog tijela (posebno se odnosi na komisije za javne nabavke i komisije za imenovanja, odnosno postavljenja);

· Potrebno je, shodno sistematizaciji koja treba biti usvojena, planirati i popuniti radna mjesta prema stvarnim potrebama kako u budućnosti ne bi došlo do neželjenih posljedica, te kako bi se sa adekvatnim osobljem ovladalo kompletnim procesom i ostvarila puna kontrola nad obračunom i isplatama mjesečnih naknada;
· Svaki prijenos nadležnosti poslovnih aktivnosti potrebno je konstatovati zapisnikom, radi utvrđivanja ovlaštenja i odgovornosti za navedeno;
· Shodno Zakonu o računovodstvu i reviziji u Federaciji BiH, Pravilniku o knjigovodstvu budžeta u Federaciji BiH, Računovodstvenim politikama za budžetske korisnike i Obavještenju Federalnog ministarstva finansija, osigurati da se vrši redovna kontrola unesenih transakcija dnevno, sedmično, mjesečno u zavisnosti od vrste transakcija i njihovih potreba;
· Izvršiti sravnjenje faktura sa dobavljačem, te izvršiti povrat isplaćenih sredstava po knjižnim obavijestima, jer iste nemaju osnov za plaćanje;
· Izvršiti sravnjenje faktura sa dobavljačem, te izvršiti povrat isplaćenih sredstava iznad iznosa definiranih ugovorom;
· Precizirati od strane Ministarstva obrazovanja da li škole kod zaključivanja ugovora o djelu sa angažovanim vanjskim saradnicima trebaju tražiti saglasnost kantonalne vlade i donijeti potrebne procedure za odvijanja tog poslovnog procesa;
· U kontinuitetu vršiti praćenje, analizu i izvještavanje o troškovima, po mogućnosti do najnižih nivoa, odnosno centara odgovornosti i da se također kontinuirano radi na reduciranju i racionalizaciji onih troškova na koje se više ne može utjecati (operativni troškovi);
· Poduzeti aktivnosti na evidentiranju, praćenju, analiziranju potrošnje energije za sve objekte koje koristi općina, općinske službe i ustanove čiji je osnivač općina;

· Likvidaturu ulaznih faktura o sponzorstvu i reklami urediti na način da fakture zadovoljavaju potrebe porezno priznatih rashoda.
b) Javne nabavke i ugovaranja 

· Postupke javnih nabavki, kao i vremensko trajanje ugovora, provoditi i potpisivati za tekuću fiskalnu godinu, kako je to predviđeno Zakonom o budžetima u FBiH, Zakonom o izvršavanju Budžeta FBiH i odobrenim Budžetom za tekuću godinu, jer planirani prihodi i primici služe za podmirivanje rashoda i izdataka za pojedinu godinu;

· Prilikom godišnjeg planiranja javnih nabavki, blagovremeno i realno vršiti planiranje ispred organizacionih dijelova koji imaju potrebu za istim;
· Radi potpune transparentnosti i osiguranja najefikasnijeg načina korištenja sredstava, potrebno je da odgovorne osobe blagovremeno započnu aktivnosti oko postupka javnih nabavki, voditi računa o planiranoj vrsti postupka, te samo u izričito opravdanoj situaciji pokretati pregovarački postupak bez objave obavještenja;
· Predlaže se da se u saradnji sa nadležnim službama Pravilnikom o javnim nabavkama bliže uredi način iskazivanja potreba za nabavkom, provjera iskazanih potreba, te utvrđivanje stvarnih i ostvarivih potreba i njihovo uvrštavanje u plan nabavki. Također, osigurati adekvatna obrazloženja za svaki slučaj odbacivanja ponude, a posebno gdje postoji prostora za daljnje traženje pojašnjenja; 
· U skladu sa Zakonom o javnim nabavkama i u cilju osiguranja da se izbjegne dijeljenje nabavki, izrađivati Plan nabavki koji obuhvata i postupke pokrenute direktnim sporazumom. Preporučuje se, a u cilju povećanja transparentnosti objavljivati takav cjelokupan plan nabavki; 
· Prilikom sačinjavanja Plana nabavki potrebno je precizirati da li je nabavka planirana iz sredstava budžeta ili vlastitih prihoda;
· Izmjene i dopune Plana javnih nabavki vršiti samo u slučaju novonastalih potreba ili uslijed drugih opravdanih okolnosti koje nisu postojale ili se nisu mogle predvidjeti u vrijeme donošenja Plana javnih nabavki, pod uslovom da su prethodno osigurana sredstva. Sve eventualne izmjene i dopune Plana nabavki blagovremeno objavljivati na web stranici u cilju osiguranja transparentnosti;
· Preporučuje se da se prilikom objave plana javnih nabavki kao i izmjene plana javnih nabavki na službenoj web stranici obavezno navede i datum objave izmjene plana u svrhu poštivanja zakonskih obaveza i izbjegavanja novčanih kazni;
· Vršiti kontrolu svih predloženih postupaka nabavki, kao i vrsta postupka vodeći računa da ne dolazi do dijeljenja nabavki, što svakako nije u skladu sa Zakonom o javnim nabavkama. Gdje je moguće podijeliti nabavke na lotove, a ne voditi odvojene postupke, jer se time osigurava maksimalna konkurencija i smanjuju troškovi postupaka javne nabavke, kako ugovornom organu, tako i potencijalnim ponuđačima;

· Voditi računa o tome šta se smatra nepredviđenim radovima i koje su okolnosti izazvale isto, te Pravilnikom o javnim nabavkama tačno definirati slučajeve zbog kojih se mogu putem pregovaračkog postupka bez objave obavještenja zaključiti ugovori za dodatne radove, usluge i robe;
· U skladu sa Uputstvom o objavi osnovnih elemenata ugovora i izmjenama ugovora popuniti obrazac praćenja realizacije ugovora/okvirnog sporazuma za 2015, 2016. i 2017. godinu i redovno ažurirati podatke;

· U cilju unapređenja sistema internih kontrola, potrebno bi bilo izvršiti izmjene Pravilnika o javnim nabavkama, te istim detaljno urediti područja koja su se pokazala kao rizična;
· Shodno Pravilniku o uslovima i načinu korištenja E-aukcije („Službeni glasnik BiH“, broj: 39/16), predvidjeti provođenje E-aukcije u sistemu E-nabavke za najmanje 50% postupaka javne nabavke.
c) Planiranje i izvršavanje budžeta

· Odobrena sredstva mogu se koristiti samo za namjene koje su određene Budžetom, a Budžet se donosi za fiskalnu godinu čije je trajanje od 1. januara do 31. decembra i u kojoj se utvrđuju primici i rashodi samo za jednu godinu;
· U skladu sa instrukcijama Federalnog ministarstva finansija/financija poduzeti aktivnosti na izradi internih procedura/instrukcija kojima se bliže utvrđuju postupci planiranja i izrade prijedloga budžeta, a posebno dužnosti učesnika i nosioca aktivnosti planiranja i izrade prijedloga budžeta; 

· Poduzeti aktivnosti da prijedlozi finansijskih planova budžetskih korisnika dostavljeni Ministarstvu sadrže sve elemente propisane članom 20. Zakona o budžetima u Federaciji BiH (Plan nabavke stalnih sredstava i Izjava o fiskalnoj odgovornosti);

· Sagledati mogućnosti ušteda na ekonomskim kodovima uz veći angažman menadžmenta na izvršenju troškova po najpovoljnijim uslovima;

· Vršiti u cijelosti uplatu sredstava na depozitni račun kantona za sve ostvarene vlastite prihode, a resornom ministarstvu dostavljati izvještaj o ostvarenim vlastitim prihodima na način kako je predviđeno Pravilnikom o vrsti vlastitih i ostalih prihoda osnovnih i srednjih škola;
· Redovno vršiti usaglašavanje stanja potraživanja, posebno sa značajnijim kupcima, te procjenu naplativosti iskazanih potraživanja, s obzirom da su potraživanja značajna stavka aktive;
· Preporučujemo da se poduzmu aktivnosti da Komisija izradi Pravilnik o procedurama za povrat više ili pogrešno uplaćenih javnih prihoda sa Jedinstvenog računa trezora Federacije BiH u roku predviđenom u Rješenju o formiranju komisije;
· Internim aktom jasno definirati procedure postupka naplate prihoda od zauzimanja javnih površina, kontrolu naplate, poduzimanje mjera i sistematsko praćenje rezultata naplate nakon provedenih mjera na način kojim će se osigurati efikasno odvijanje procesa i dokumentovanost internih kontrola;

· Poduzeti sve zakonske mjere i aktivnosti u cilju naplate svih neplaćenih potraživanja po osnovu naknada za zauzimanje javnih površina u saradnji sa nadležnim službama;
· Poduzimati aktivnosti na proširivanju saradnje kroz projekte javno-privatnog partnerstva sa zainteresovanim investitorima u cilju pronalaženja rješenja za naplatu vlastitih prihoda, a u skladu sa upisanim djelatnostima u sudski registar;
· Poduzeti aktivnosti sa resornom službom zaduženom za praćenje rada JU i Službom za finansije i trezor da se planirane obaveze od strane Osnivača izvršavaju u projiciranom vremenskom periodu u skladu sa odobrenim novčanim tokovima i planom izmirenja obaveza u skladu sa Zakonom o izvršenju Budžeta;
· Prilikom sačinjavanja finansijskih izvještaja potrebno je dostaviti i Izvještaj o namjenskom utrošku sredstava transfera koji je u Pravilniku o finansijskom izvještavanju reguliran Obrascem broj 9.

d) Transferi, projekti i subvencije
· Odabir projekata, selekciju i vrednovanje projekata vršiti na osnovu jasnih i mjerljivih kriterija za raspodjelu sredstava namijenjenih za zaštitu okoliša; 

· Osigurati da sve inicijative za dodjelu sredstava budu predmet razmatranja na kolegiju ministra;

· Jasno definirati opće i posebne kriterije sa utvrđenim odnosom između visine sredstava i kriterija, čijom primjenom će se osigurati ravnopravna raspodjela navedenog tekućeg transfera;
· Praćenjem utroška sredstava obuhvatiti sve LOT-ove tj. korisnike dodijeljenih poticajnih sredstava ako to nije drugačije određeno nekim aktom, uspostaviti transparentnost kod dodjele svih vrsta poticajnih sredstava i kroz usvojeni Program poticaja sačiniti kriterije za dodjelu poticajnih sredstava iz Sredstava rezervi;
· Donijeti interne procedure vršenja nadzora nad utroškom sredstava tekućih ili kapitalnih sredstava koje bi jasno propisale zadatke, rokove, formu izvještaja i dokumentaciju kojom bi se pravdao utrošak sredstava transfera;

· Praćenjem namjenskoga utroška sredstava obuhvatiti sve korisnike poticaja, a prema korisnicima koji nisu izvršili ugovorom preuzete obaveze pokrenuti postupak vraćanja dodijeljenih sredstava;
· Razviti tipsku tendersku dokumentaciju za nabavke u smislu definiranja forme ugovora sa projektantom, u svrhu povećanja odgovornosti projektanta, uz ugovaranje polise osiguranja od odgovornosti, sa ciljem minimiziranja grešaka u projektima. 
е) Ostalo (IT revizije, revizije sudskih postupaka, revizije investicija i imovine, revizije likvidnosti i dr.) 
· Intenzivirati implementaciju nove baze, te osigurati sve potrebne aktivnosti da se obračun i isplata može izvršiti jednostavno, blagovremeno i tačno što bi omogućilo efikasnu kontrolu nad obračunom i isplatama kao i generisanje izvještaja potrebnih za rad ministarstva;
· Osigurati rezervnu lokaciju sa rezervnim serverima koji bi mogli preuzeti funkciju u slučaju ugroženosti sadašnje lokacije, primarnog servera. Izvršiti nabavku hardverskih komponenti i osigurati sve predradnje na osiguranju i nastavku rada;
· Ažurirati evidenciju i registar koncesija za potrebe kontrole izvršavanja ugovornih obaveza, obračuna naknada i vođenja knjigovodstvene evidencije, te eventualno sačiniti elektronsku bazu dokumentacije koja se odnosi na koncesije;
· Propisati proceduru i nadležnost za pripremu prijedloga kantonalnoj vladi za prijenos koncesije i prihvatljivosti novog koncesionara (potrebna dokumentacija za prijenos, uslovi za ocjenu prihvatljivosti novog koncesionara i sl.).

· Propisati od strane revidiranog resornog ministarstva proceduru ili uputstvo kojim bi se preciznije pojasnilo koja je dokumentacija osnov za obračunavanje naknada za koncesije, radno mjesto zaposlenika koji je zadužen za obračun naknada, da se na osnovu dokumentacije može izvršiti provjera obračuna, da se kompletna dokumentacija pravilno arhivira;
· Odlukom o uvjetima i načinu davanja u zakup poslovnih zgrada i poslovnih prostorija definirati mogućnosti i način kompenzacije ulaganja u poslovne prostore općine od strane zakupaca;
· Prilikom pokretanja postupka prinudne naplate potraživanja od zakupa poslovnih prostora, potrebno je obavijestiti Službu za ekonomsko-finansijske poslove o istom kako bi se izvršilo ažuriranje ovih potraživanja. Preporučuje se nadležnim službama da kvartalno vrše sravnjenje evidencija koje se odnose na zakup poslovnih prostora i naplatu potraživanja po istim;
· Svim podružnicama omogućiti pristup Jedinstvenom sistemu registracije i naplate doprinosa s ciljem tačnijeg obračuna radnog staža;
· Provesti analizu rizika, utvrditi rizične oblasti u kojima se javljaju sporovi, kontinuirano pratiti uočene rizike i rizična područja, te poduzimati mjere unapređenja vlastitih praksi rada. Provoditi kritičku analizu vlastite prakse rada koja je uzrokovala sudske sporove radi utvrđivanja eventualnih odgovornosti i slabosti sistema, a sve s ciljem poduzimanja korektivnih mjera;
· Analizirati sudske sporove koji ukazuju na neefikasnost prakse rada pravosudnih institucija koje su organizaciji prouzročile visoke izdatke po osnovu zakonske zatezne kamate, te blagovremeno ukazati na iste;
· Potrebno je utvrditi tačan broj stanova sa kojima Općina raspolaže, te utvrditi njihovu namjenu. Evidentirati stanove koji su u općinskom vlasništvu i sa kojima ista raspolaže, utvrditi vrijednosti i unijeti podatke o stanovima u poslovnim knjigama, te voditi adekvatne evidencije;
· Poduzeti sve aktivnosti oko upisa vlasništva u korist Općine u zemljišnim knjigama nad stanovima koji joj pripadaju. Ustrojiti i voditi registar imovine – stanova;
· Na osnovu analiza utvrditi ekonomski najopravdaniji način raspolaganja sa istim, a u skladu sa važećim zakonima. Gdje postoji mogućnost davati stanove u zakup u skladu s odredbama Zakona o zakupu stana, te donijeti interne akte kojim će se urediti načini dodjele. Općina bi trebala utvrditi jednaka pravila postupanja pri upravljanju i raspolaganju stanovima uz primjenu načela jednakosti, predvidljivosti, učinkovitosti i odgovornosti;
· U skladu sa Zakonom i Akcionim planom energetski održivog razvoja potrebno je uspostaviti, te izraditi jedinstveni registar objekata i potrošača i uspostaviti informacioni sistem za prikupljanje, obradu i praćenje potrošnje energije na području Općine i to u prvom redu za zgrade javne namjene u vlasništvu/nadležnosti Općine; zatim za zgrade javne namjene koje nisu u vlasništvu /nadležnosti Općine i za zgrade namijenjene za stanovanje. Na taj način aktivnosti Općine, kao i trošenje budžetskih sredstava rezultirali bi pravilnim i zakonitim izborom ulaganja u oblasti zgradarstva, a u krajnjem bi se osigurale uštede u prvom redu sredstava budžeta Općine, kao i nadzor i analiza potrošnje energije. Ovaj način će omogućiti transparentan i jednostavan pristup potrošnji energije i uštedama;
· Kod odabira objekata za utopljavanje, kao i za provođenje drugih aktivnosti na energijskoj efikasnosti osigurati adekvatne kriterije;
· Izrada akta o finansijskom poslovanju kojim će se utvrditi procedure redovnog praćenja i upravljanja likvidnošću, u smislu utvrđivanja parametara i načina praćenja likvidnosti, te mjera za sprečavanje i otklanjanje uzroka nelikvidnosti. 

	Slika 3. Grafički prikaz odnosa provedenih, neprovedenih i preporuka u roku za provođenje u ukupno datim preporukama u 2017. godini

Iz navedenog tabelarnog prikaza primjetno je da je broj datih preporuka povećan u odnosu na ukupan broj preporuka datih u 2016. godini, te da se napredak ogleda i u broju provedenih preporuka, te smanjenom broju neprovedenih preporuka. Razlog povećanju broja datih preporuka, pored izvjesnog napretka u uspostavi interne revizije kod obveznika u odnosu na prošlu godinu, svakako se može pripisati i godišnjim izvještajima interne revizije koja su dostavila javna preduzeća za 2017. godinu, po prvi put od kada se priprema konsolidovani izvještaj interne revizije. Ovaj broj bi bio i veći, da nije prisutan trend u pojedinim organizacijama da interni revizori napuštaju jedinice interne revizije i prelaze na druge pozicije u organizaciji ili u potpunosti napuštaju organizacije u kojima su bili zaposleni, zbog čega je izostalo dostavljanje godišnjih izvještaja CHJ FMF za 2017. godinu.
Kao razlozi za neprovođenje preporuka, između ostalog, navedeni su: osporavanje od strane rukovodećih službenika u smislu da su preporuke neprovodive ili da se ne slažu sa istima, te promjena rukovodstva i posljedično tome prekid kontinuiteta u radu.
OPĆA PROCJENA SISTEMA FINANSIJSKOG UPRAVLJANJA I KONTROLE
Opća procjena sistema FUK zasniva se na procjeni adekvatnosti internih kontrola, odnosno odgovara na pitanje da li su postojeće interne kontrole odgovarajuće uspostavljene kako bi spriječile aktiviranje potencijalnih rizika i pomogle u ostvarivanju postavljenih ciljeva. 
U nastavku slijede opće procjene sistema iz pojedinih godišnjih izvještaja o aktivnostima interne revizije u 2017. godini:

· Uočeni su određeni segmenti sistema finansijskog upravljanja i kontrole (FUK) koje je neophodno poboljšati, a to se naročito odnosi na definiranje i poštivanje pisanih procedura vezano za nadzor nad utroškom sredstava (transferi), te izvještavanje ministra i Vlade FBiH o efektima namjenskog korištenja doznačenih sredstava. Dodatni napor treba biti uložen u definiranje jednoobraznog obrasca planiranja transfera i izrade programa utroška.
· Sistem FUK treba unapređivati kroz obučavanje ljudskih kapaciteta u resornim službama zaduženim za stručno praćenje rada javnih ustanova, a koji će vršiti kvalitetnije analize i praćenje ostvarenja finansijskih rezultata, poduzimati dodatne aktivnosti na kreiranju i programiranju ubiranja vlastitih prihoda u cilju jačanja finansijskog upravljanja i efikasnijem finansiranju iz budžeta. 

· Sistem internih kontrola je uspostavljen, a s obzirom na Zakon o FUK i Standarde interne kontrole, potrebno je interne akte uskladiti sa zahtjevima koje postavljaju navedeni propisi.
· Uspostavljene su određene procedure i kontrole za područja u kojima su tokom godine obavljene interne revizije, međutim predmetne procedure i kontrole imaju određene manjkavosti koje su navedene u nalazima revizijskih izvještaja koje treba otkloniti kroz realizaciju datih preporuka kako bi se osiguralo adekvatno funkcioniranje sistema kontrola i transparentno korištenje budžetskih sredstava.
· Sistem internih kontrola je kroz većinu područja revidiranja zadovoljavajući uz značajnije nedostatke i manjkavosti, te je potrebno poduzimanje konkretnih aktivnosti kako bi se nepravilnosti smanjile na najmanju moguću mjeru. Manjkavosti se odnose na nerealno planiranje, neblagovremeno pokretanje postupka javne nabavke, kao i izrade izvještaja od strane pojedinih popisnih komisija s potrebnim obrazloženjima popisnih razlika Centralnoj popisnoj komisiji radi blagovremene izrade elaborata, a koje bi se trebalo riješiti datim preporukama po obavljenim revizijama.
· Sistem FUK unapređivati u skladu sa preporukama interne revizije, ali i preporukama datim od strane Ureda za reviziju institucija FBiH.

	Zaključak je da su kod većine revidiranih organizacija postojeći sistemi internih kontrola na zadovoljavajućem nivou, ali da ih treba unapređivati i poboljšavati, a najbolji način za postizanje toga jeste provođenje preporuka datih u izvještajima interne revizije. S obzirom da je donesena regulativa za finansijsko upravljanje i kontrolu, poboljšanjima treba pristupiti što prije na način da svaka organizacija javnog sektora unaprijedi sisteme interne kontrole u skladu sa Standardima interne kontrole i potrebama svoje organizacije. 

	SLUČAJEVI KOJI SU UKLJUČIVALI KRŠENJE PROPISA




U obrascu GI IR od internih revizora se traži da dostave podatke o slučajevima koji su uključivali kršenje propisa i saznanja do kojih su došli tokom obavljanja internih revizija u organizaciji. 
S tim u vezi, interni revizori su naveli sljedeće: 

· Primjena Uredbe sa zakonskom snagom o ustanovama gdje resorna služba zadužena za nadzor nad zakonitošću rada javnih ustanova i služba za finansije dosljedno ne poštuju član 41. Uredbe sa zakonskom snagom o ustanovama, a koja se odnosi na situaciju kad se usvoji izvještaj o poslovanju u kojem je iskazan višak rashoda nad prihodima, nema dovoljnog angažmana na konkretizaciji projekcije kako ostvareni deficit u narednom periodu izmiriti i pokriti.

· Ne primjenjuje se Zakon o energetskoj efikasnosti u Federaciji Bosne i Hercegovine, nisu usaglašeni programi energetske efikasnosti sa odredbama zakona.

· Zakon o vraćanju, dodjeli i prodaji stanova objavljen je u 2005. godini i još uvijek nisu doneseni pozakonski akti.
· Zakon o javnim nabavkama u dijelu izrade Plana nabavki nije obuhvatio direktne sporazume i slučaj dijeljenja javne nabavke.
· Pogrešna primjena odredbi Zakona o PIO/MIO i Zakona o upravnom postupku.

· Nepostupanje u skladu sa: Računovodstvenim politikama, Uputstvom o izvršavanju budžeta sa JRT, pravilnicima o popisu i rashodovanju sredstava, Uputstvom o procesuiranju transakcija potraživanja, Zakonom o porezu na dohodak.
· Uočena su izvjesna odstupanja u dosljednoj primjeni propisa (kretanje finansijske dokumentacije, preciziranje kriterija za raspodjelu sredstava) ili izostanak istih.

· Neusaglašenost internog akta sa propisom višeg ranga u smislu neusaglašenosti opisa dva radna mjesta sa Uredbom o poslovima osnovne djelatnosti, dopunskim poslovima pomoćne djelatnosti iz nadležnosti organa državne službe.
· Evidentno je da postoje izvjesna odstupanja od primjene propisa ili izostanak istih, što umanjuje efikasnost ukupnog stanja internih kontrola u organu uprave i povećava rizik od nastanka štetnih događaja koji mogu utjecati na poslovanje organa uprave. Ovo se uglavnom odnosi na opće akte organa uprave. Određene poslovne aktivnosti uključivale su i nedosljednu ili paušalnu primjenu propisa na što je ukazano kroz obavljene revizije.
· Nedostavljanje finansijskih izvještaja, evidencija troškova nije u skladu sa analitičkim kontnim planom, donošenje podzakonskih akata (provedbenih pravilnika) koji nisu usaglašeni sa zakonom, popis osnovnih sredstava nije urađen na način kako je to propisano, sredstva iz tekućih grantova u pojedinim slučajevima nisu odobravana na način kako je propisano pravilnikom. 

SLUČAJEVI PROSLIJEĐENI TOKOM GODINE TUŽILAŠTVU
U toku 2017. godine, prema podacima iz dostavljenih godišnjih izvještaja interne revizije, nije bilo slučajeva proslijeđenih nadležnim tužilaštvima na daljnje postupanje.
PRIJEDLOZI ZA RAZVOJ I UNAPREĐENJE INTERNE REVIZIJE
Interni revizori su u svojim godišnjim izvještajima interne revizije za 2017. godinu dali brojne prijedloge i sugestije za razvoj i unapređenje interne revizije, od kojih ističemo sljedeće:

· Neophodno je izvršiti popunjavanje jedinice za internu reviziju kako bi ista mogla adekvatno odgovoriti zahtjevima posla. Neophodno je da jedan od internih revizora posjeduje adekvatna znanja koja se odnose na reviziju IT sistema s obzirom da ministarstvo raspolaže sa jako bitnim bazama podataka iz kojih se generišu isplate krajnjim korisnicima, a i tendencija Vlade je da se unutar ministarstava uspostave nove baze i registri korisnika novčanih naknada.
· Osigurati redovne edukacije (prisustvo seminarima) i iz dr. oblasti poslovanja (javnih nabavki, rada i radnih odnosa, upravnog postupka i upravnog spora, računovodstva i poreza), iz razloga što kvalifikacije, zaključci i eventualne preporuke internih revizora proizlaze iz razumijevanja i tumačenja navedenih propisa i njihove praktične primjene.

· Zadržati neovisnost (bez uplitanja izvršnog rukovodstva u rad internih revizora) i ograničiti revizorima mogućnost političkog angažmana.

· Razvijati partnerski odnos u radu – revizori i cjelokupan rukovodni kadar kako bi se zajednički dodala vrijednost poslovanju organizacije.

· Internoj reviziji je veoma važna podrška menadžmenta lokalne zajednice kako bi se preporukama stimulisalo dodavanje vrijednosti i unapređenje poslovanja.

· Direktorima odjela interne revizije (koji prema Zakonu o javnim preduzećima nisu zaposlenici revidirane organizacije) odrediti najmanji broj sati prisustva u preduzeću mjesečno i odrediti cijenu jednog sata rada revizora i to usaglasiti na nivou Federacije.
· Poduzeti aktivnosti koje se odnose na statusna pitanja internih revizora u Zakonu o državnoj službi.
· Organizovati sastanke (panel diskusije) svih internih revizora Federacije BiH, kako bi razmjenjivali iskustva u radu interne revizije, ali i unapređivali rad.

· Poboljšati koordinaciju između resornih ministarstava i budžetskih organizacija koje su u njihovom sastavu, kao i između Ministarstva finansija i ostalih budžetskih korisnika na način da se donesu potrebne procedure i akta čijom primjenom će se to i realizovati, a koji su preporučeni u izvještajima interne revizije. Također je potrebno donijeti akte i procedure i u okviru svakog budžetskog korisnika zasebno uz saglasnost Vlade kantona po preporukama za svaki revidirani proces.

· Obuke iz metodologije rada interne revizije, odnosno prisustvovanje pilot revizijama, obuke iz izrade strateškog plana internog revizora.
· Edukacija u oblasti revizije učinka i korištenja savremenih informacionih tehnologija u radu internih revizora i konstantno upoznavanje internih revizora sa praksom i iskustvima regionalnih i svjetskih internih revizija i primjena istog uz prilagođavanje specifičnim potrebama organa i institucija u FBiH.

· Kontinuirana edukacija ne samo internih revizora, već i menadžmenta radi što boljeg razumijevanja načina rada i svrhe interne revizije kao i uloge samog rukovodstva u kontekstu njihovog odnosa, nadležnosti u procjeni rizika, te posebno upravljanje rizicima.
· Potrebno je osigurati uvjete da interna revizija iz svog starog pristupa preraste u prokativan pristup u smislu anticipiranja budućih rizika što je osnova efikasnog planiranja i djelovanja interne revizije. 
· Usaglašavanje Zakona o JP u FBiH i izmijenjenog i dopunjenog Zakona o internoj reviziji i drugih relevantnih propisa s ciljem identifikovanja i pojašnjenja svih onih odredbi koje stvaraju koliziju i ograničavaju brži razvoj interne revizije u javnim preduzećima FBiH kao i u cjelokupnom javnom sektoru u FBiH.

· Organizovati sastanke između federalnog i kantonalnih ministarstava finansija i ukazati rukovodiocima budžetskih korisnika na ulogu i značaj FUK-a i interne revizije i postupanje u skladu sa zakonskom regulativom.

· Prilagoditi internoj reviziji u javnim preduzećima teme koje se obrađuju na seminarima, kao i obrasce i regulativu.

· Intenzivirati proces uspostavljanja finansijskog upravljanja i kontrole i trezorskog načina poslovanja u općinama, kao i afirmaciju interne revizije u ovim procesima, kroz zajedničku podršku i edukacije od strane FMF. 
4. CENTRALNA HARMONIZACIJSKA JEDINICA

4.1. Aktivnosti Centralne harmonizacijske jedinice u 2017. godini
CHJ FMF organizovana je kao sektor unutar Federalnog ministarstva finansija i ovlaštena je za razvoj u oblasti interne revizije, nadzor nad implementacijom svih važećih propisa o internoj reviziji od jedinica za internu reviziju i koordinaciju rada jedinica za internu reviziju organizacija javnog sektora u Federaciji.

Koordinacijska i harmonizacijska uloga ostvaruje se kroz saradnju sa organizacijama javnog sektora, domaćim i međunarodnim stručnjacima, Delegacijom Evropske unije u BiH, sektorima za trezor i budžet, Uredom za reviziju institucija i drugim interesnim stranama.
Shodno poslovima za koje je nadležna, u Centralnoj harmonizacijskoj jedinici postoje sljedeće unutrašnje organizacione jedinice: Odsjek za razvoj sistema interne revizije, Odsjek za razvoj finansijskog upravljanja i kontrole i Odsjek za poslove certifikacije, edukacije i informisanja. Trenutno su u sektoru CHJ FMF popunjena četiri radna mjesta (pomoćnik ministra, dva stručna savjetnika i jedan stručni saradnik). 
Najznačajnije aktivnosti CHJ FMF koje su obilježile 2017. godinu bile su unapređenje regulative PIFC, jačanje kapaciteta CHJ i saradnja sa drugim CHJ, certifikacija internih revizora, te okončanje implementacije SAFE projekta „Jačanje finansijskog upravljanja i kontrole“.
4.2. Unapređenje regulatornog okvira oblasti PIFC


Zakon o izmjenama i dopunama Zakona o internoj reviziji stupio je na snagu 31.12.2016. godine, a primarni cilj predloženih izmjena i dopuna jeste unapređenje i pojašnjenje pozicije interne revizije u skladu sa IPPF standardima (Međunarodnim standardima za profesionalno obavljanje interne revizije). Novina je da se odredbe Zakona o izmjenama i dopunama Zakona o internoj reviziji u javnom sektoru u Federaciji Bosne i Hercegovine odnose i na pravna lica u kojima Federacija, kantoni ili općine imaju većinski vlasnički udjel (javna preduzeća i privredna društva) i koja nesumnjivo pripadaju javnom sektoru. Osim toga, svrha dopune bila je i harmonizacija sa drugim važećim zakonima u Bosni i Hercegovini, odnosno odredbama Zakona o internoj reviziji institucija Bosne i Hercegovine („Službeni glasnik BiH“, br. 27/08 i 32/12) i Zakona o internoj reviziji u javnom sektoru Republike Srpske („Službene glasnik RS“, broj: 17/08) koje se također primjenjuju i na javna preduzeća. Bitno je naglasiti da primjenom Zakona o internoj reviziji ne prestaju vrijediti odredbe Zakona o javnim preduzećima, već je namjera istog popuniti postojeće praznine koje nedostaju u cilju unapređenja kvalitete funkcije interne revizije. U narednom periodu izvršit će se ažuriranje ostalih zakonskih i podzakonskih odredbi, a naročito metodoloških akata kako bi ista bila primjenjiva i u javnim preduzećima, uz pridavanje posebne pažnje usklađenosti sa drugim relevantnim propisima. Namjera izmjena i dopuna Zakona o internoj reviziji je da se unaprijedi: funkcioniranje, efikasnost i efektivnost sistema finansijskog upravljanja i kontrole u javnom sektoru u Federaciji, funkcionalno nezavisna interna revizija kao jedan od osnovnih elemenata sistema PIFC-a, namjensko, svrsishodno i zakonito korištenje javnih sredstava za ostvarivanje utvrđenih ciljeva, da se racionalizira uspostava interne revizije i eliminira mogućnost uspostave funkcije interne revizije u vidu samostalnih internih revizora, definiraju adekvatniji kriteriji za uspostavu interne revizije, uključujući i formiranje zajedničkih jedinica za internu reviziju. Angažmanom jednog internog revizora javlja se neusklađenost sa Međunarodnim standardima za profesionalno obavljanje interne revizije, odnosno sa Standardom 2340 - Nadzor angažmana koji sugeriše nadziranje revizija na odgovarajući način kako bi se osiguralo ostvarenje ciljeva, te osigurala kvaliteta i razvoj zaposlenih, jer interna revizija u organizaciji ne može biti osigurana od strane jednog internog revizora. 

Nove odredbe Zakona o internoj reviziji su odgovor potrebama proizašlim iz prakse koje se odnose na uspostavljanje i funkcioniranje interne revizije u Federaciji. Ovaj zakon propisuje proširene nadležnosti CHJ FMF; obavljanje provjere kvalitete rada interne revizije s ciljem prikupljanja informacija za poboljšanje metodologije i standarda rada, davanje mišljenja o premještaju i otpuštanju internih revizora, vođenje i održavanje registra jedinica za internu reviziju, vođenje i održavanje registra povelja o radu interne revizije i registra ovlaštenih internih revizora u javnom sektoru u Federaciji. Zakon o internoj reviziji dopunjen je i sa novim odredbama koje osiguravaju veću nezavisnost u radu internih revizora i utvrđuje načine uspostave funkcije interne revizije kao jedinice za internu reviziju unutar korisnika javnih sredstava ili zajedničke jedinice koja se uspostavlja u ministarstvima finansija. 

U 2017. godini donesene su i izmjene Pravilnika o uslovima za obavljanje poslova interne revizije u javnom sektoru u Federaciji Bosne i Hercegovine (u daljem tekstu: Pravilnik o uslovima) kojim su se nastojale riješiti aktuelne poteškoće i zahtjevi prakse u oblasti interne revizije, te unaprijediti proces certifikacije internih revizora i kvalitet podataka u Registru internih revizora u javnom sektoru u Federaciji. S obzirom da su izmjene i dopune Zakona o internoj reviziji obuhvatile i pravna lica u kojima Federacija, kantoni i općine imaju većinski vlasnički udjel, te s tim u vezi i zaposlene interne revizore u ovim subjektima, cilj je bio interne revizore iz takvih pravnih lica uvezati u jedinstven registar Federalnog ministarstva financija/finansija i za njih predvidjeti  iste posebne uslove kakvi već postoje za interne revizore u ostalim organizacijama u javnom sektoru u Federaciji. 

U kontekstu realizacije Strategije razvoja javnih internih finansijskih kontrola u javnom sektoru u Federaciji 2015-2018. (Strategija PIFC), u aprilu 2017. godine okončan je projekat „Jačanje finansijskog upravljanja i kontrole“. U okviru ovog projekta izrađene su Smjernice za upravljanje rizicima u javnom sektoru u Federaciji Bosne i Hercegovine i Smjernice o minimalnim standardima dodjele budžetskih sredstava putem transfera i subvencija - na osnovu potreba identifikovanih u izvještajima vanjske i interne revizije i iskustava odabranih ministarstava u postupcima dodjele transfera, grantova i subvencija. Navedena ministarstva su aktivno učestvovala u projektu i davala povratne informacije i sugestije koje su utjecale na konačni tekst Izvještaja o dijagnostičkoj procjeni i objavljenih Smjernica, a objava ovih Smjernica je također vezana za realizaciju cilja 3. Akcionog plana Strategije PIFC „Jačanje kontrola u cilju osiguranja fiskalne odgovornosti“.

Ukratko, Smjernice su metodološki akt nastale kao produkt analize i direktnog učešća ministarstava - davaoca javnih sredstava i njihova namjena je:
· onemogućiti bilo kakve malverzacije, 

· transparentnije planiranje i dodjela tih sredstava, 

· vođenje računa o namjenskom utrošku i 

· sprečavanje zloupotreba budžetskih sredstava koja se dodjeljuju putem transfera i subvencija.

Uočeno je da u dodjeli grantova i subvencija postoje određeni problemi koji se ogledaju u nedovoljno jasno i detaljno definiranim kriterijima za dodjelu sredstava, naročito u dijelu dokazivanja ispunjenosti uslova, zatim nedosljedna primjena kriterija i procedura za utvrđivanje prava i pojedinačnih iznosa, poteškoće prilikom pravdanja namjenskog trošenja dodijeljenih sredstava, kao i nedostatak sankcijskih mjera za nenamjensko trošenje i nepoštivanje propisanih procedura. Zahtjevi za odobravanje budžetskih sredstava za tekuće transfere nisu utemeljeni na kvalitetnim analizama koje bi na transparentan način pokazale očekivane efekte i koristi, kao i troškove vezane za implementaciju istih. Izvještaji ne potvrđuju u cijelosti opravdanost trošenja budžetskih sredstava, utrošak sredstava ne može se u cijelosti jasno povezati sa provođenjem planiranih aktivnosti, nisu dokumentovani efekti koji su se postigli, rezultati kao i svrsishodnost potrošenog javnog novca. Sredstva se dodjeljuju u većim iznosima od onih propisanih određenim pravilnicima ili korisnicima koji ne ispunjavaju propisane uvjete. Naknadne (ex-post) kontrole, ako se i provode, nisu sistematične. Ex-post kontrole provode se bez da su prethodno jasno utvrđeni kriteriji za odabir korisnika koji će biti predmet kontrola, zapisnici i izvještaji o obavljenim kontrolama u najvećem broju slučajeva ne sadrže najznačajnije zaključke nakon provedenih kontrola, niti preporuke za daljnje unapređenje u dodjeli sredstava kako bi se u budućnosti spriječile uočene slabosti ili nepravilnosti. Najveći su rizici prisutni kod dodjele novčanih potpora, grantova, subvencija, transfera gdje se potencijalni korisnici sredstava prijavljuju na nivou jedinica lokalne samouprave ili kantona, a sredstva se odobravaju, odnosno finansiranje se provodi s federalnog nivoa. Budući da u takvim slučajevima učestvuje više institucija s različitih nivoa, a procesi se provode u skladu s regulativom koja se također donosi na više nivoa, proces kontrola dodatno se usložnjava. Nedovoljno integrisane baze podataka, nedovoljna IT podrška i zahtjevi za ručnim unosima i usklađivanjem podataka dodatno otežavaju i umanjuju učinkovitost kontrola.
Smjernice o minimalnim standardima dodjele budžetskih sredstava putem transfera i subvencija objavljene su u februaru 2018. godine kao metodološko uputstvo davaocima ovih sredstava.
4.3. Jačanje kapaciteta CHJ FMF i saradnja sa drugim CHJ u BiH


CHJ FMF je u izvještajnoj godini nastavila provođenje aktivnosti usmjerenih na jačanje vlastitih kapaciteta kao i jačanje saradnje sa drugim centralnim harmonizacijskim jedinicama u Bosni i Hercegovini, ali i šire.


Među značajnijim aktivnostima neophodno je pomenuti nastavak učešća predstavnika CHJ FMF: na tematskim sastancima PEMPAL - Zajednica prakse za internu reviziju (Uzbekistan, oktobar 2017. godine), u Regionalnoj školi za javnu upravu (ReSPA) - Upravljačka odgovornost i upravljanje rizicima“ (Beograd, Srbija, 28-29.06.2017. godine), „Revidirani standardi interne revizije“ (Skoplje, Makedonija, 14-15.09.2017. godine), „7. sastanak Mreže za reformu javne uprave“ (Ohrid, Makedonija, 29-30.11.2017. godine), namijenjenih isključivo centralnim harmonizacijskim jedinicama u cilju njihovog umrežavanja i daljih radnih sastanaka i saradnje, te na seminarima u organizaciji FEB-a i SRRiF Federacije, na koje je rukovodilac CHJ FMF bio pozvan u svojstvu predavača, a u cilju prezentacije trenutnih dostignuća i napretka CHJ FMF i interne revizije u javnom sektoru u Federaciji.

Koordinacioni odbor centralnih harmonizacijskih jedinica u BiH (KO CHJ) kojeg prema zakonu čine tri rukovodioca CHJ u BiH nastavio je sa radom i u 2017. godini. KO CHJ osnovan je u cilju odobravanja okvirnih propisa iz područja javne interne finansijske kontrole, a u svrhu usaglašavanja sa međunarodno priznatim principima upravljanja i standardima javne interne finansijske kontrole na nivou cijele Bosne i Hercegovine koji će služiti kao polazna osnova svakog nivoa vlasti u izradi i usvajanju njihovih vlastitih propisa iz područja javne interne finansijske kontrole. 

Predsjedavajući KO CJH u 2017. godini bio je Dragoljub Nakić, rukovodilac CHJ RS. Do kraja 2017. godine održano je ukupno 10 sjednica KO CJH, a kao najznačajnije rezultate možemo navesti: organizovanje zajedničke konferencije iz oblasti interne revizije u Sarajevu 17.05.2017. godine,  zajedničke konferencije o FUK u Banja Luci 6.12.2017. godine, izrada i podnošenje zajedničkih aplikacije za realizaciju projekata u oblasti PIFC, usvajanje Programa rada i plana budžeta KO CHJ za 2018. godinu i usvajanje Odluke o primjeni Međunarodnih standarda za profesionalnu praksu interne revizije izdatih od Instituta internih revizora. S tim u vezi, finansirano je štampanje ovih standarda iz budžeta KO CHJ i po jedan primjerak je osiguran za sve zaposlene u internoj reviziji u javnom sektoru u Bosni i Hercegovini.
4.4. Certifikacija internih revizora i uspostava registra internih revizora

Donošenjem Pravilnika o uslovima za obavljanje poslova interne revizije u javnom sektoru u Federaciji Bosne i Hercegovine 2015. godine, Federalno ministarstvo finansija preuzelo je postupak certifikacije internih revizora za javni sektor, koju su dotad isključivo provodila strukovna udruženja. Sadržaj Programa za certificiranje internih revizora bazira se na oblastima koje su predmet Metodologije rada interne revizije u javnom sektoru u Federaciji, te je posebno kreiran za zaposlene u javnom sektoru koji se bave poslovima interne revizije i žele da steknu certifikat iz ovog područja. 

U decembru 2016. godine i u maju 2017. godine objavljeni su javni pozivi za postupak certificiranja, a ispiti su održani u januaru i septembru 2017. godine, te je od ukupno 41 kandidata 36 kandidata uspješno položilo ispit i steklo certifikat internog revizora za javni sektor, izdat od Federalnog ministarstva finansija.

Podsjećamo da je rok za reizdavanje certifikata licima koja su prethodno (do 31.12.2015. godine) stekla certifikat za oblast budžet i javni sektor kod strukovnih udruženja, a koja ispunjavaju dodatne uslove vezane za stepen stručne spreme i određeno radno iskustvo, produžen do kraja 2018. godine, a isto je omogućeno i licima koja su zaposlena u odjelima interne revizije i zaposlenim internim revizorima koji su stekli certifikate iz oblasti privreda i informacione tehnologije (s obzirom da se nove odredbe Zakona o internoj reviziji odnose i na pravna lica u kojima Federacija, kantoni i općine imaju većinski vlasnički udjel).
Cilj reizdavanja spomenutih certifikata jeste da se objedine podaci u registru internih revizora i izdaju jedinstveni certifikati od strane Federalnog ministarstva finansija svima koji ispune uslove za obavljanje poslova interne revizije, a sve kako bi se osigurao dodatni broj kvalifikovanog kadra na tržištu. Svi podaci o, do sada, certificiranim internim revizorima su uneseni i objedinjeni u Registru internih revizora za javni sektor u Federaciji u kojem je, zaključno sa 31.12.2017. godine, evidentirano 278 internih revizora za javni sektor u Federaciji. Uspostavljeni Registar internih revizora u javnom sektoru u Federaciji BiH služi i kao baza za organizovanje edukacija iz oblasti javnih internih finansijskih kontrola, a registar je u sažetoj formi objavljen na web stranici ministarstva (www.fmf.gov.ba).
4.5. Implementacija projekta Jačanje finansijskog upravljanja i kontrole (projekt SAFE)
Pored navedenih aktivnosti, 2017. godinu obilježilo je i okončanje projekta „Jačanje finansijskog upravljanja i kontrole“, koji je finansiran iz SAFE povjerilačkog fonda putem Ureda Svjetske banke u BiH, a implementirala ga je CHJ FMF uz pomoć domaćih i međunarodnih eksperata.
Grant u iznosu od 150.600 $ dodijeljen je u svrhu podrške aktivnostima za jačanje fiskalne odgovornosti i dobrog finansijskog upravljanja i kontrole u budžetskom ciklusu Federaciji BiH. Konkretni ciljevi projekta bili su dijagnosticiranje i rješavanje nedostataka u sistemima internih kontrola koji pokrivaju planiranje i izvršenje ključnih kategorija budžetskih rashoda (transfera, subvencija i grantova), pomoć prilikom izrade internih pravila i procedura, te pružanje tehničke pomoći i izgradnje kapaciteta korisnika tehničke pomoći.
Realizacija ovog projekta zvanično je započela u julu 2016. godine i trajala je do 30.04.2017. godine, a tokom deset mjeseci trajanja ovog projekta, Federalno ministarstvo finansija i CHJ FMF kao nosilac projekta je uz podršku vanjskih saradnika provelo sljedeće aktivnosti u skladu sa ciljevima projekta:
· razvoj metodologije za procjenu sistema finansijskog upravljanja i kontrola u oblasti transfera i subvencija iz federalnog budžeta i provođenje procjene u pet pilot ministarstava;

· izradu Izvještaja o obavljenoj procjeni sa akcionim planom za unapređenje sistema finansijskog upravljanja i kontrole u oblasti transfera i subvencija iz federalnog budžeta;

· provođenje mjera iz akcionog plana kroz izradu nacrta sistemskih smjernica i pružanje stručne pomoći prilikom ažuriranja internih akata pilot ministarstava;

· obuka za blizu 170 službenika iz oblasti javnih internih finansijskih kontrola, uključujući povezanost budžetskih reformi i razvoja finansijskog upravljanja i kontrole, značaju i ulozi upravljanja rizicima i interne revizije (održano 8 jednodnevnih radionica, te dvije konferencije).

Primarni cilj projekta bio je realizacija mjera iz cilja 3. Akcionog plana Strategije - Jačanje kontrola u cilju osiguranja fiskalne odgovornosti, tačnije mjere 3.1 „Provođenje detaljnih analiza postojećih kontrola sa aspekta njihove funkcionalnosti i efektivnosti u sprečavanju rizika i odgovora na rizike u planiranju, izvršavanju budžeta i računovodstvu (grantovi, subvencije, kapitalni projekti) u pilot institucijama“ i 3.2. „Donošenje internih procedura kojima će se na nivou budžetskih korisnika detaljnije urediti postupci, rokovi, ovlaštenja i odgovornosti u ključnim procesima iz budžetskog ciklusa u pilot institucijama“. Postupak dodjele grantova, subvencija i transfera, iako ima određene kontrolne mehanizme, treba dodatno osnažiti s ciljem izgradnje efikasnijeg kontrolnog okruženja i postizanja veće transparentnosti i efikasnosti u trošenju budžetskih sredstava. Osim pomenutog, ovim projektom su obuhvaćene realizacije i sljedećih mjera iz Strategije PIFC: jačanje kapaciteta za razvoj finansijskog upravljanja i kontrole (2.1/2.2/2.3), jačanje kapaciteta i povećanje učinka interne revizije (6.3/7.1), odnosno razvoj koordinacione uloge CHJ FMF (8.1/8.2/8.3/8.4/8.7).

Projekt je uspješno okončan održavanjem konferencije za interne revizore u javnom sektoru u Federaciji BiH, sa ciljem jačanja svijesti o značaju sistema internih finansijskih kontrola i ulozi interne revizije kao ključnog elementa u funkciji praćenja i procjene stanja, te davanja preporuka za poboljšanja. Konferencija je održana 20.04.2017. godine u Sarajevu uz prisustvo 64 učesnika (među kojima i 14 rukovodilaca interne revizije i 43 interna revizora), a na istoj su prezentirani novi elementi u regulatornom okviru za razvoj javnih internih finansijskih kontrola u Federaciji Bosne i Hercegovine, rezultati projekta sa implikacijama na rad interne revizije, te značaj procjene rizika prilikom planiranja/obavljanja interne revizije. Učesnicima su prezentirani i novi Međunarodni standardi rada interne revizije i njihove implikacije na rad interne revizije kao i iskustva Republike Hrvatske u razvoju sistema internih finansijskih kontrola i doprinosa funkcije interne revizije.

4.6. Centralna harmonizacijska jedinica - budući razvoj u oblasti interne revizije


U budućem periodu, CHJ FMF će nastaviti da razvija svoju koordinacionu ulogu i pruža podršku svojim korisnicima u cilju efektivne primjene važećih propisa u oblasti javnih internih finansijskih kontrola, kao i ciljeva i mjera predviđenih Strategijom PIFC 2015-2018. 

U tom smislu, neophodan je nastavak kadrovskog jačanja kroz popunjavanje sistematiziranih radnih mjesta u CHJ FMF, čime bi se pojačao kapacitet za provođenje normativnih, analitičkih i savjetodavnih aktivnosti, osigurao kvalitetniji rad ovog sektora i umanjio rizik vezan za ispunjavanje planiranih aktivnosti. Dalje zapošljavanje u CHJ FMF izuzetno je važno zbog činjenice da je izmjenama i dopunama Zakona o internoj reviziji, te donošenjem Zakona o FUK obuhvat navedenih zakona proširen i na pravna lica u kojima Federacija, kanton i općina imaju većinske vlasničke udjele, što podrazumijeva enormno povećanje obveznika primjene, te shodno tome i značajno povećanje obima radnih zadataka u CHJ FMF.
Uspješan početak procesa certifikacije internih revizora za javni sektor u Federaciji biće nastavljen, a CHJ FMF će iskustva iz provedenih ciklusa iskoristiti u provođenju narednih, u cilju unapređenja organizacije ispita i pratećih tehničkih detalja.


   Interni revizori u javnom sektoru u Federaciji Bosne i Hercegovine još uvijek nemaju propisan broj obaveznih sati edukacije koju trebaju pohađati tokom godine, međutim, nakon uspostave i jačanja kapaciteta potrebnih za provođenje kontinuirane profesionalne edukacije, planirano je uvođenje takve obaveze i internim revizorima u javnom sektoru u Federaciji. Zbog toga će fokus u narednom periodu biti na uspostavi kontinuirane profesionalne edukacije internih revizora u cilju njihovog stručnog usavršavanja i unapređenja znanja. 
S obzirom da, na osnovu dostavljenih GI IR, kao jedan od prioriteta proizlazi nužnost usmjeravanja internih revizora u revidiranje rizičnijih područja, CHJ FMF će i u budućnosti u okviru svoje nadležnosti savjetovati da interna revizija svojim aktivnostima sve više ulazi u visokorizična i finansijski značajnija područja. S tim u vezi, biće potrebno organizovati specijalističke obuke za interne revizore u cilju jačanja njihovih znanja i vještina, naročito na temu procjene rizika i planiranja, s obzirom da procjena rizika i na procjeni rizika zasnovano kvalitetno planiranje revizije ima ključnu ulogu u efikasnom planiranju sa neposrednim efektom na upravljanje (ograničenim) budžetskim resursima. Osoblje CHJ FMF i pojedini interni revizori su do sada, pored ostalih obuka, učestvovali i na edukacijama za predavače i trenere, što u kombinaciji sa njihovim znanjem prakse daje dobar temelj za provođenje kontinuirane profesionalne edukacije.

U konkretnom smislu, plan rada CHJ FMF u narednom periodu određen je Akcionim planom Strategije PIFC 2015-2018, što podrazumijeva:

· Unapređenje regulative i metodologije rada interne revizije (ažuriranje postojećih podzakonskih akata i metodologije rada interne revizije, kako bi ista, između ostalog, bila primjenjiva i u pravnim licima u kojima Federacija, kantoni i općine imaju većinski vlasnički udjel, te izrada smjernica za provjeru kvaliteta rada interne revizije);
· Jačanje kapaciteta interne revizije (jačanje kapaciteta u jedinicama za internu reviziju na nivou FMF, velikih federalnih ministarstava i kantonalnih ministarstava finansija, realizacija inicijative za adekvatno organizaciono pozicioniranje interne revizije i pozicioniranje profesije interne revizije, te razvoj programa obuke i organizacija seminara i radionica za interne revizore);
· Povećanje učinka rada interne revizije (usmjeravanja aktivnosti interne revizije u složenija/rizičnija područja, provođenje horizontalnih i vertikalnih revizija, razvoj saradnje sa rukovodstvom, provjera kvaliteta rada interne revizije);
· Razvoj koordinacione uloge CHJ FMF (jačanje kapaciteta CHJ, jačanje saradnje sa nosiocima reformskih procesa na izradi propisa i mjera za unapređenje sistema, jačanje saradnje sa korisnicima u javnom sektoru, jačanje saradnje sa Uredom za reviziju institucija u Federaciji BiH u cilju razmjene informacija i uspostave sistema kontrola, praćenje i provjera kvaliteta uspostavljenih javnih internih finansijskih kontrola i razvoj saradnje na području obuke u oblasti PIFC).


Zahvaljujući izmjenama i dopunama Zakona o internoj reviziji u dijelu koji se odnosi na provjeru kvaliteta, u narednom periodu CHJ FMF će svoje kapacitete usmjeriti i na izradu metodologije za provjeru kvaliteta interne revizije, na osnovu koje će biti moguće vršiti provjeru kvaliteta rada postojećih jedinica za internu reviziju u javnom sektoru u Federaciji. To će, pored godišnjih izvještaja koje redovno interni revizori dostavljaju svake godine, omogućiti dodatni uvid u rad internih revizora i ukazati na konkretne zahtjeve za unapređenje.   
I dalje je aktuelan problem značajne neujednačenosti po pitanju pozicioniranosti internih revizora u organizaciji i njihovih plaća, naročito u organima uprave u Federaciji i jedinicama lokalne samouprave. Navedeni problem (kako je i Federalno ministarstvo pravde u nekoliko navrata navodilo) najvećim dijelom leži u činjenici da Zakon o državnoj službi nije predvidio radno mjesto „interni revizor“, a Zakon o plaćama i naknadama u organima vlasti Federacije Bosne i Hercegovine jeste, propisavši i adekvatan koeficijent za mjesto „interni revizor“. 

Kao pozitivan primjer rješavanja takvog problema na nivou kantona, možemo navesti stupanje na snagu novog Zakona o državnoj službi u Tuzlanskom kantonu
, koji je predvidio dvije nove, posebne kategorije državnih službenika: „glavni interni revizor“ i „interni revizor“, kao i donošenje nove Uredbe o poslovima osnovne djelatnosti u Tuzlanskom kantonu.
 U članu 7. pomenute Uredbe o poslovima osnovne djelatnosti, poslovi interne revizije svrstani su u grupu upravno-nadzornih poslova, odnosno najsloženijih poslova koje obavljaju državni službenici – interni revizori, te je ova Uredba dopunjena i novim članom u kojem se navodi da glavni interni revizori ovlaštenja iz svoje nadležnosti utvrđena u odredbama Zakona o državnoj službi, ostvaruju na način što neposredno rukovode jedinicom za internu reviziju i u tom pogledu imaju obaveze utvrđene u članu 14. Zakona o internoj reviziji. Takvo pozicioniranje i vrsta poslova rukovodioca interne revizije i internog revizora su osnov za propisivanje posebnog dodatka na plaću ili svrstavanje u poseban platni razred.

4.7. Realizacija Zaključka Vlade Federacije broj: 1079/2017 usvojenog uz Konsolidovani izvještaj interne revizije za 2016. godinu

Zaključkom Vlade Federacije od 27.07.2017. godine Vlada je, pored usvajanja Godišnjeg konsolidovanog izvještaja interne revizije u javnom sektoru u Federaciji Bosne i Hercegovine za 2016. godinu, zadužila:

- organizacije javnog sektora u Federaciji BiH koje imaju obavezu uspostave funkcije interne revizije da poduzmu aktivnosti uspostave i popunjavanja jedinica za internu reviziju;

- Federalno ministarstvo pravde da prilikom sljedećih izmjena i dopuna ili donošenja novih propisa kojima se uređuju radno-pravni odnosi i plaće državnih službenika poduzme aktivnosti za adekvatno pozicioniranje rukovodilaca jedinica za internu reviziju i internih revizora i s tim u vezi, adekvatan platni koeficijent/dodatak na plaću, kojim bi se dao značaj funkciji i pridonijelo nezavisnosti interne revizije; 

- CHJ FMF da nastavi pružati podršku organizacijama u javnom sektoru u Federaciji BiH u procesu uspostave funkcije interne revizije i da nastavi aktivnosti na razvoju ove funkcije u skladu sa zakonskim i podzakonskim propisima, kako bi se uspostavila funkcionalna interna revizija u organizacijama u javnom sektoru u Federaciji BiH.

U nastavku je dat kratki osvrt na realizaciju ranije usvojenog Zaključka. 

· Federalno ministarstvo pravde i Federalno ministarstvo energije, rudarstva i industrije, dva od šest preostalih obveznika uspostave interne revizije u organima na federalnom nivou koji u 2016. godini nisu imali jedinicu za internu reviziju, dostavili su na mišljenje CHJ FMF svoje pravilnike o unutrašnjoj organizaciji u dijelu koji se odnosi na internu reviziju kojima je predviđeno osnivanje jedinice za internu reviziju.
· CHJ FMF je pripremila inicijativu za Federalno ministarstvo pravde vezanu za izmjene i dopune i/ili donošenje novih propisa kojima bi se uredili radno-pravni odnosi i plaće državnih službenika zaposlenih u jedinicama za internu reviziju, u cilju osiguranja nezavisnosti i priznavanja većeg značaja funkciji interne revizije.

· CHJ FMF nastavlja pružati podršku organizacijama u javnom sektoru u Federaciji BiH u procesu uspostave funkcije interne revizije dajući mišljenja i održavajući konsultacije sa zainteresiranim stranama vezano za razvoj ove funkcije u skladu sa zakonskim i podzakonskim propisima iz ove oblasti.

5. ZAKLJUČAK

Godišnji konsolidovani izvještaj interne revizije u javnom sektoru u Federaciji Bosne i Hercegovine za 2017. godinu je sedmi izvještaj o aktivnostima interne revizije u javnom sektoru u Federaciji BiH koji je Federalno ministarstvo finansija, u skladu sa Zakonom o internoj reviziji, izradilo i dostavilo Vladi Federacije BiH, a prvi koji je obuhvatio podatke o uspostavi interne revizije u pravnim licima u kojima Federacija, kantoni i općine imaju većinski vlasnički udjel. 

Evidentan je napredak u pogledu unapređenja regulatornog okvira za oblast javnih internih finansijskih kontrola i ostvaren je određeni napredak u broju uspostavljenih jedinica za internu reviziju (utvrđeno na osnovu dostavljenih pravilnika o unutrašnjoj organizaciji u dijelu koji se odnosi na internu reviziju i godišnjih izvještaja interne revizije), međutim i dalje nije došlo do većih promjena u broju zaposlenih internih revizora.
S obzirom da sistemi internih kontrola (koji obuhvataju sve finansijske i nefinansijske procese u poslovanju), još uvijek nisu u dovoljnoj mjeri integrirani u procese upravljanja, neophodno je dati značaj i prepoznati svrhu interne revizije i njenog općeg doprinosa upravljanju javnim sredstvima, te načina na koji ova funkcija osigurava principe ekonomičnosti, efikasnosti i efektivnosti. Neophodno je i dalje raditi na razvijanju svijesti rukovodstva i ostalih zaposlenika u javnom sektoru o vrijednosti funkcije interne revizije kao i postupanju sa javnim sredstvima koja su ograničena, ali sa kojima se moraju postići definirani rezultati korisnika javnih sredstava. U prilog uspostavi funkcije interne revizije govori povećanje finansijske značajnosti datih preporuka u organizacijama koje su dostavile svoje godišnje izvještaje, kao i povećani nivo saradnje između internih revizora. 

Tokom 2017. godine nastavljene su aktivnosti na unapređenju sistema javnih internih finansijskih kontrola kod korisnika javnih sredstava u Federaciji, te je početkom 2017. godine donesen Pravilnik o provođenju FUK koji uređuje odgovornosti i postupke za uspostavu, provođenje, razvoj i koordinaciju FUK, izvještavanje o FUK, ocjenu adekvatnosti i efektivnosti sistema FUK u organizacijama u javnom sektoru u Federaciji, te vođenje registra osoblja uključenog u FUK u organizacijama u Federaciji. Nesporno je da interne kontrole postoje u organizacijama u javnom sektoru, međutim one, u kontekstu reformskih procesa u našoj zemlji, treba da evoluiraju na način da se usklade sa zahtjevima koje postavljaju Zakon o FUK, Pravilnik o provođenju FUK i Standardi interne kontrole. U tom smislu internu reviziju treba posmatrati kao bitnu komponentu COSO modela - Praćenje i procjena, odnosno Standarda interne kontrole, koja ima važnu ulogu u općoj procjeni sistema FUK i ocjeni adekvatnosti internih kontrola i koja odgovara na pitanje da li su postojeće interne kontrole odgovarajuće uspostavljene kako bi spriječile aktiviranje potencijalnih rizika i pomogle u ostvarivanju postavljenih ciljeva poslovanja.

Vezano za izmjenu regulative u oblasti interne revizije, bitno je ponoviti organizacijama  koje umjesto sistematizirane jedinice planiraju ili zapošljavaju samostalnog izvršioca - internog revizora, da to nije u skladu sa važećim zakonskim i podzakonskim propisima, niti standardima i da su dužne funkciju interne revizije uspostavljati i provoditi putem jedinice za internu reviziju. Donošenjem Zakona o izmjenama i dopunama Zakona o internoj reviziji u zakonodavni okvir interne revizije ugrađena su iskustva iz dosadašnje prakse, u cilju otklanjanja postojećih nedostataka i usklađivanja zakonodavnog okvira sa međunarodnim standardima i dobrim praksama Evropske unije. Interna revizija ne može biti dio nikakvog drugog poslovnog procesa ili organizacijskog dijela i mora biti nezavisna od aktivnosti koja se revidira, te nezavisna u planiranju, izvršenju i izvještavanju o provedenim revizijama. 
Dva ključna pitanja ostala su neriješena: pozicioniranje profesije interne revizije i adekvatne plaće internog revizora. Rješavanje navedenih pitanja očekujemo u 2018. godini, u koordinaciji sa Federalnim ministarstvom pravde, što bi podržalo nezavisnost i objektivnost i na direktan način unaprijedio rad interne revizije, a time i rad organizacije u cjelini. Smatramo da je pozitivno što je postupak certifikacije internih revizora za javni sektor od 2016. godine u potpunosti preuzelo Federalno ministarstvo finansija koje je u prošloj godini provelo dva ciklusa certifikacije i izdalo 36 certifikata novim internim revizorima.  Daljnji napori na uspostavi i razvoju kontinuirane edukacije za interne revizore u javnom sektoru i provjere kvaliteta rada bi trebali rezultirati dodatnim unapređenjem interne revizije u Federaciji i vrijednosti koju ona dodaje organizacijama javnog sektora.
Svrha ovog izvještaja je upoznati Vladu Federacije o dostignutom stepenu razvoja u oblasti PIFC, te je bitno napomenuti organizacijama javnog sektora koje još uvijek nisu ništa poduzele u vezi s formiranjem jedinica interne revizije, da je potrebno intenzivirati aktivnosti po ovom pitanju. Razvijene javne interne finansijske kontrole predstavljaju preduslov za bolje i uspješnije upravljanje javnim sredstvima i neophodan su preduslov u pripremi zemlje za korištenje sredstava Evropske unije. Konsolidovani izvještaj interne revizije u javnom sektoru svakako će biti od koristi u svrhu unapređenja regulative i poboljšanja prakse interne revizije, a nadamo se da će pomoći i zaposlenima u internoj reviziji da se afirmira njihova profesija i uvidi vrijednost koju interna revizija dodaje poslovanju organizacija javnog sektora u Federaciji Bosne i Hercegovine.  

� Glava VIII - Politika saradnje, član 90. Saradnja u oblasti revizije i finansijske kontrole (''Službeni glasnik BiH'', broj: 10/08).


� Povelja interne revizije je objavljena u sklopu Metodologije rada interne revizije u javnom sektoru u Federaciji Bosne i Hercegovine 


� Vezano za sistematizovani broj internih revizora, u pojedinim jedinicama interne revizije sistematizovana su i radna mjesta referenta, stručnog saradnika za internu reviziju (koji ne ispunjava posebne uslove) i sl., ali su u ovoj tabeli uzimani u obzir i navedeni isključivo podaci za interne revizore.


� U JU Dom zdravlja KS, rukovodilac jedinice za internu reviziju i interni revizor su krajem 2016. godine premješteni na druga radna mjesta u organizaciji zbog čega je jedinica za internu reviziju prestala sa radom.


� Zavod zdravstvenog osiguranja i reosiguranja Federacije BiH, Federalni zavod za zapošljavanje i Federalni zavod za penzijsko i invalidsko osiguranje


� Neophodno je naglasiti da, radi vjerodostojnijeg poređenja podataka, u izvještajima općina Čapljina i Tomislavgrad dio obrasca koji se odnosi na broj revizija i datih preporuka nije bio popunjen, s obzirom da nije bilo provedenih internih revizija u 2017. godini, a u Cazinu i JU Služba za zapošljavanje TK obavljena je po jedna revizija.  


�Zakon o državnoj službi u Tuzlanskom kantonu („Službene novine Tuzlanskog kantona“, br. 7/17 i 10/17)  


�Uredba o poslovima osnovne djelatnosti, dopunskim poslovima osnovne djelatnosti i poslovima pomoćne djelatnosti iz nadležnosti organa državne službe u Tuzlanskom kantonu koje obavljaju državni službenici i namještenici, uslovima za vršenje tih poslova i ostvarivanje određenih prava iz radnog odnosa („Službene novine Tuzlanskog kantona“, broj: 9/17)

